
1924 ГЪЭ ЛЪАНДЭРЭ КЪЫДОКI

№16 (24.922) 2026 гъэм мазаем (февралым) и 11, бэрэжьей И уасэр зы тумэнщТхьэмахуэм щэ къыдокI

2026 гъэм и япэ илъэс ныкъуэм щIэ джыкIа-
кIуэхэм яIэ рыхьэну газетхэмрэ жур налхэмрэ Iэ 
щыщIадз зэманым пещэ. «Адыгэ псалъэ» газе-
тыр зыIэ ры хьэну хуейхэм хъыбар фыдогъащIэ 
- абы Iэ щыщIэвдз хъунущ Урысей пощтым и 
дэтхэнэ IуэхущIапIэми.

Мази 4-м «Адыгэ псалъэ» газетым и  уасэщ:
унэм ныф хуахьыну фыхуеймэ - сом 753-рэ 

кIэ пIейкIэ 88-рэ;
фэ езым пощтым къыщыфщтэжынумэ - сом 

688-рэ кIэпIейкIэ 12-рэ.
Ди индексыр П5894

«Адыгэ псалъэр» къезыгъэхьхэм папщIэ

КъБР-м и Музыкэ къэрал театрым мазаем 
и 8-м щекIуэкIащ «Си лъахэ - Къэбэрдей-
Балъкъэр» республикэ фестиваль-еп лъы-
ныгъэр зэрызэхуащIыж концертыр. Ар 
трау хуащ Урысейм щыпсэу лъэпкъхэм я зэ-
къуэтыныгъэм и илъэсым. 

IУЭХУЩIАПIЭМ и пэIущIэ пэшым щагъэу-
ват фестивалым хэт гупхэм я лэжьыгъэхэмрэ 
ехъулIэныгъэхэмрэ ятеухуа гъэлъэгъуэныгъэ. 
Концертым къекIуэлIахэр абдежым лъэпкъ 
макъамэкIэ щрагъэблагъэрт.

Къэбэрдей-Балъкъэрым и къалэхэмрэ рай-
онхэмрэ я уэрэджыIакIуэ, къэфакIуэ гуп щэ 
бжыгъэхэр фестивалым и иужьрей Iыхьэм 
щызэхуэсащ, республикэм и щэнхабзэ 
 хъугъуэфIыгъуэхэр, лъэпкъ фэилъхьэгъуэхэр 
ягъэлъэгъуэн папщIэ. 

- ЦIыхубэ творчествэм и махуэшхуэм хэт-
хэмрэ абы къекIуэлIахэмрэ фIэхъус гуапэ 
фызох! Щэнхабзэмрэ гъуазджэмрэ я даха-
гъэм ныбжьыщIэхэмрэ щIалэгъуалэмрэ зэ-
ры дахьэхым, театреплъхэм я пащхьэм я зэ-
фIэкI хэр зэрыщагъэлъагъуэм удахьэх, - жи-
Iащ КъБР-м щэнхабзэмкIэ и министр 
 Къумахуэ Мухьэдин пшыхьыр къыщызэIуи-
хым. - Фестивалым хэта дэтхэнэри текIуауэ 
къы долъытэ, щIыналъэм щыпсэухэм я гур 
зэрыхэвгъахъуэм, щэнхабзэ хъугъуэфIыгъуэ-

ЖыпхъэщIэхэм
хуокIуэ

Бахъсэн районым и администра-
цэм и Iэтащхьэ Абрэдж Адиб къуа-
жэхэм я Iэтащхьэхэм зи чэзу зэ-
IущIэ ядригъэкIуэкIащ муници-
пальнэ управленэм и лэжьэкIэр 
егъэфIэкIуэным теухуауэ. Абы Iуэ-
хугъуэ куэдым я гугъу щащIащ: 
 къулыкъущIэхэм я къалэнхэм къы-
щыщIэдзауэ цIыхухэм я щыIэкIэ-
псэукIэр ефIэкIуэнымкIэ мыхьэнэ 
зиIэ Iуэхухэр зэрагъэзащIэм кIэ-
лъыплъыныр щIэгъэхуэбжьэным 
щыщIэкIыжу.

ЗЭIУЩIЭМ и пэщIэдзэм къызэ-
хуэсахэм ирагъэцIыхуащ районым и 
 къуажэ зыбжанэм я унафэщI иджы-
благъэ хъуахэр. Администрацэм и Iэ-
тащхьэм IэнатIэм пэрыхьагъащIэхэм 
япэ игъэщыпхъэ къалэнхэр къахуи-
гъэлъэгъуащ икIи жиIащ лэ жьыгъэм 
псынщIэу зратын зэры хуейр. Щхьэ-
хуэу хэплъащ щIыналъэ хэм щIы-
пIэхэм щрагъэкIуэкI лэжьыгъэхэм: 
IэщIагъэлIхэм пщэрылъ щащIащ 
щIым къит хъугъуэфIыгъуэхэр къызэ-
рагъэсэбэпыр, дэфтэрхэр зэ ра гъэ-
хьэзыр щIыкIэм кIэлъып лъы ныр я 
нэIэм щIагъэтыну.

Къуажэхэм я унафэщIхэм жраIащ 
я Iуэху бгъэдыхьэкIэр яхъуэжыну: 
дэтхэнэ Iэтащхьэми и лэ жьэгъуэ ма-
хуэр кабинетракъым къы щы щIи-
дзапхъэр, атIэ къуажэр къы зэха-
кIухьу псори я нэкIэ зрагъэлъагъун 
хуейщ. 

«Жылэм и Iэтащхьэм и къалэнщ 
къуажэм къыщыхъу-къыщыщIэм 
щыгъуазэу щытыну. ЦIыхухэм Iуэху-

тхьэбзэ щыхуащIэ лэжьапIэ Iэна-
тIэхэм я къалэнхэр зэрагъэзащIэм 
фыкIэлъыплъыныр фигу къыщи -
хьэм теухуауэ щыт хъунукъым, атIэ 
ар махуэ къэс фщIапхъэм и зы Iы-
хьэщ», - къыхигъэщащ районым и 
унафэщIым.

ЗэIущIэр щекIуэкIым гулъытэ хэха 
хуащIащ псэупIэ-коммунальнэ Iэна-
тIэм ехьэлIа Iуэхухэм. Куууэ теп сэ-
лъыхьащ жылагъуэр псыкIэ къызэ-
рызэрагъэпэщ щIыкIэм, къуажэхэм 
къэбзагъэ и лъэныкъуэкIэ я Iуэху зы-
тетым. Iэтащхьэхэм къалэн щащIащ 
щIыпIэхэр щIэх-щIэхыурэ гъэкъэб-
зэныр къызэрагъэпэщыну, инженер 
сетхэм я лэжьэкIэм къыхэхуэ ныкъу-
саныгъэхэр и чэзум зэрагъэзэхуэ-
жыну. 

КъулыкъущIэхэр нэхъыщхьэу зы-
тепсэлъыхьахэм ящыщщ дзэ Iуэху хэ-
хам хэтхэм я унагъуэхэм зэра дэ ла-
жьэр. Администрацэм и Iэтащхьэм 
жиIащ абыхэм ядэIэ пыкъун, дэтхэ-
нэм и гуныкъуэгъуэхэри гъэзэ кIуэ-
жын зэрыхуейр. А Iуэхухэр псом япэ 
ирагъэщу зэрыщытыпхъэр зэIущIэм 
къыщыхагъэщащ.

Абрэджым жиIащ рай он, къуажэ 
администрацэхэр нэхъ убгъуауэ икIи 
псынщIэу зэрызэдэлэ жьэну жып-
хъэщIэхэм зэрыхуэкIуар. Зи гугъу 
ящIа пщэрылъ псори зэрагъэза-
щIэмрэ жылагъуэхэм я Iэтащхьэхэм 
иджыпсту ирагъэкIуэкI лэ жьы гъэ-
хэмрэ зэпымыууэ езыр зэ рыкIэ лъып-
лъынур къыхигъэщащ абы.

Гулъытэм
къызэщIиубыдэр

Бахъсэн къалэ округым щекIуэ-
кIащ дзэм, зэхэуэ гуащIэхэм хэта 
ветеранхэм, дзэ къулыкъум къы-
хэкIыжахэм, дзэ Iуэху хэхам хэтхэм 
лэжьапIэ IэнатIэ къахузэгъэпэ щы-
ныр зи пщэрылъ гупым и зэIущIэ. 

Зэхыхьэр къызэрагъэпэщащ дзэ 
къулыкъур зэфIэзыгъэкIахэм, ма-
мыр гъащIэм IэщIагъэрэ IэнатIэрэ 
къыщызылъыхъуэхэм ядэIэпыкъу-
нымкIэ хэкIыпIэхэр щызэпкърахы-
ну. 

ЗЭIУЩIЭМ кърагъэблэгъат, Бахъ-
сэн дэт IуэхущIапIэхэм я лIыкIуэхэр. 
Абыхэм ветеранхэр щагъэгъуэзащ 
къалэ округым щыIэ IэнатIэхэр зы-
хуэдэм. Къызэхуэсахэр тепсэ лъы-
хьащ IэнатIэу щыIэхэр зыхуэдэм, 
лэ жьапIэ къэзыщтэнухэм къагъэув 
 къалэнхэм, нэгъуэщIхэми. ЗэIущIэм 
хэтащ Бахъсэн къалэ округым и 
 администрацэм и лIыкIуэхэр, «Хэ-
кум и  хъумакIуэхэр» къэрал фон-
дым и Къэбэрдей-Балъкъэр Респуб-
ликэм щи Iэ къудамэм и социальнэ 
коор динатор Нэгъуей Марьянэ. 
Бзылъхугъэм къыхигъэщащ: «Ди 
къалэн нэхъыщхьэр лэжьыгъэм 
теу хуа хъыбар едгъэщIэн къудей-
къым, атIэ мамыр гъащIэм нэхъ 
тыншу щIалэхэр зэ рыхэзэгъэ жы-
нымкIэ дадэIэпыкъу нырщ. Дэтхэнэ 
ветеранми зэфIэкI  телъыджэ, щэн 
зэтеубыда, IэнатIэхэм щIэупщIэ 
щызиIэ зэфIэкI хъар зы нэхэр яб-
гъэдэлъщ. Фондыр хьэзырщ зы-
къы хуэзыгъэза зауэлIым чэнджэ-
щым къыщыщIэ дзауэ, ар лэжьапIэ 
увыху и нэIэ тригъэтыну». 

И пIалъэм
зэфIагъэкIынущ

Тэрч районым и администрацэм 
лэжьэгъуэ тхьэмахуэр иублащ мы 
гъэм япэ игъэщыпхъэ къалэнхэр 
убзыхунымкIэ. Абыхэм пыухыкIауэ 
къытеувыIащ районым и Iэтащхьэ 
Хъущт Аслъэнбий. 

ЩХЬЭХУЭУ укъытеувыIэмэ, къу-
лыкъущIэхэм ягъэбелджыла Iуэху-

гъуэ нэхъыщхьэхэм ящыщщ Лер-
монтовым и уэрамыр къызыхуэ-
тыншэу зэгъэпэщыжыныр, «ПсэукIэм 
папщIэ зэIузэпэщыныгъэ» лъэпкъ 
проектым ипкъ иткIэ, Тэрч къалэм и 
Линейнэ уэрамым тет жылагъуэ 
зэхуэсыпIэр зэIузэпэщ щIыныр, 
«ЩIа лэгъуалэмрэ сабийхэмрэ» 
лъэпкъ проектым хиубыдэу Там-
бовскэ, Новая Балкария къуажэхэм 
дэт еджапIэхэр, Тэрч къалэм и курыт 
школ №4-р зыхуей хуэгъэзэныр, 
«Уна гъуэ» лъэпкъ проектым хыхьэу, 
курыт еджапIэ №3-м епха «Мадинэ» 
сабий гъэсапIэр къэгъэщIэрэщIэ-
ныр. 

НэгъуэщI Iуэхугъуэхэми я гугъу ща-
щIым, IуэхущIапIэхэм епхауэ хьэзыр 
ящIа дэфтэрхэм хэплъащ, ныкъуса-
ныгъэхэр зэрагъэзэхуэжащ, лэжьы-
гъэхэр щызэфIэкIын хуей пIалъэр 
ягъэнэIуащ, Iуэхум къыхэкIынкIэ          
хъуну гугъуехьхэр и чэзум гъэзэ кIуэ-
жы ным хуэхьэзыру зэрыщытыпхъэри 
жаIащ. Проект къэс ар унафэ къэщ-
тэным къыщыщIэдзауэ лэжьыгъэхэр 
и кIэм нэсу зэфIэкIыху зи нэIэ щIэ-
тыну IэщIагъэлIхэмкIэ зэгурыIуащ 
къулыкъущIэхэр. 

КъищынэмыщIауэ зэIущIэм щы-
хэп лъащ Гагариным и уэрамым тет 
фэтэр куэду зэхэт унэм и щытыкIэм, 
щIэсхэм зэрызыкъыхуагъэзам къы-
хэкIыу. ЖКХ-м и управленэмрэ Тэрч 
къалэ администрацэмрэ пщэрылъ 
щащIащ цIыхухэм къаIэт Iуэхухэм      
я хэкIыпIэр къагъуэту, унэр зэгъэпэ-
щыжынымкIэ мураду зыхуагъэу-
выжа лэжьыгъэхэм зэхъуэкIыны-
гъэхэр халъхьэну. Апхуэдэуи хэп-
лъащ ЩIалэгъуалэ центрыр Iэмэ-
псымэхэмкIэ, техникэ и лъэныкъуэкIэ 
къызэгъэпэ щыным, рекламэ къы-
зытещ IуплъапIэхэр гъэувыным, 
пхъэнкIийр дэ шы ныр зэтеухуэным, 
нэгъуэщIхэми. 

КЪЭБАРТ Мирэ. 

Тхыдэ музейм
АДЫГЕЙ. Красногвардейскэ районым и 

Хьэткъуей къуажэм республикэм щэнха-
бзэмкIэ и министр Аутлъэ Юрэ щыIащ 
икIи зыщиплъыхьащ ГъуазджэмкIэ са-
бий школ №22-р мы гъэм къыщызэIуа-
хыну унэм. 

КЪЫКIЭЛЪЫКIУЭУ, районым и Iэтащхьэ 
Гъубжокъуэ Тимур щIыгъуу щыIащ Красно-
гвардейскэм дэт  Щэнхабзэ-еджапIэ цен-
трым. Абы хэтщ  къуажэхэм я щIыналъэ 
библиотекэрэ тхыдэ - щIыналъэр джыным-
кIэ музейрэ.

 - IуэхущIапIэщIэхэр иджырей зэманым и 
мардэхэм сыт и лъэныкъуэкIи йозагъэ: 
 музейм иIэщ фонд хъумапIэ, архив пэш-
хэмрэ гъэлъэгъуэныгъэ залхэмрэ, библио-
текэхэм тхылъ щеджэну, щызэпсэлъэну 
иджырей пэш сыт и лъэныкъуэкIи екIухэр 
хэтщ, - дыкъыщоджэ Аутлъэм итхам. 

Мыпхуэдэ хэщIапIэ яухуэныр къайхъу-
лIащ къуажэхэм сыт и лъэныкъуэкIи зе-
гъэужьыным ехьэлIа къэ рал программэм 
ипкъ иткIэ. 

Дзэ Iуэху хэхам хохьэ
КЪЭРЭШЕЙ-ШЭРДЖЭС. Республикэм 

промышленностымрэ энергетикэмкIэ и 
министрым и къуэдзэ ЛIыс Арсен гупыж 
ищIащ дзэ Iэху хэхам хыхьэну. 

АБЫ Iэ щIидзащ «Домбай» къудамэм 
къулыкъу щищIэну икIи мыгувэу дзэ Iуэху 
хэхар щекIуэкI щIыпIэм кIуэнущ. Езым и 
Iуэху еплъыкIэр къыдэзыIыгъхэм ящIыгъуу, 
СВО-р къызэрежьэу, ЛIысым къызэригъэ-
пэщащ Z.O.V. КЧР гупыр. Абы республи-
кэм и Iэтащхьэ Темрезов Рашид и деж 
щыIэ, Дзэ къулыкъущIэхэмрэ абыхэм я уна-
гъуэхэм щыщхэмрэ защIэгъэкъуэнымкIэ 

зыуэ щыт штабым и лэжьыгъэм хыхьэу, 
фронтым дэIэпыкъуныгъэ пщIы бжыгъэхэр 
иригъэшащ. 

Арсен и Iуэху щхьэпэхэм пищащ про-
мышленностымрэ энергетикэмкIэ и мини-
стрым и къуэдзэ къулыкъум пэрыту. Зэры-
жиIащи, езыр мызэ-мытIэу кIуащ СВО-р 
щекIуэкI щIыпIэхэм, къалэныр езыхьэкIхэр 
зыхуеинухэр яIэрыхьэныр зэтеублауэ 
екIуэкIын папщIэ. 

Абхъаз
мимозэхэр

АБХЪАЗ. Урысейм къэсащ республикэм 
и мимозэхэр. Ахэр щIыналъэм къишэ-
ныр яублащ блэкIа тхьэмахуэ зэхуакум и 
кIэм. Гъатхэ удз гъэгъахэу къагъэсащ ки-
лограмми 120-рэ, - къет Сочэ къалэм и та-
можнэм и пресс-IуэхущIапIэм. 

МИМОЗЭР гъатхэпэм и 8-м ехьэлIауэ            
къалъытэ. Абхъазым кърашыурэ урысей 
щIыналъэхэм а удз лIэужьыгъуэр къагъэ-
сынущ махуэшхуэм и пэ къихуэу - мазаем и 
кIэхэм. 

Нэгъабэ Урысейм щащэну абхъаз ми-
мозэу тонн 40-м щIигъу къаутIыпщат.

УЭРДОКЪУЭ Женя. 

«Си лъахэ -
Къэбэрдей-Балъкъэр»

фестивалым

Налшык и уэрамхэмрэ абыхэм къедза щIы-
пIэхэмрэ илъэс, мазищ къэс зэIузэпэщ щIыным 
ехьэлIауэ лажьэ программэм ипкъ иткIэ лэжьы-
гъэшхуэ къалащхьэм щрагъэ кIуэкIынущ мы гъэм. 

КУМБЛЪЭМБХЭР ягъэбыдэкIэ зэфIэмыкIыу, уэ-
рам хэр къызыхуэтыншэу зэрагъэпэщыжынущ: езы 
уэ рамхэм я мызакъуэу унэ пщIантIэхэми, бжэIупэхэ-
ми асфальтыщIэ щытралъхьэнущ, уэздыгъэхэр щы-
па дзэнущ, коммуникацэхэр щызэрахъуэкIынущ.

Программэр адрейхэм къазэрыщхьэщыкIыр лэ-
жьы гъэр щекIуэкIыну щIыпIэм и район е хьэблэ псор 
зэуэ къызэрызэщIрагъэубыдэнурщ. 

Псалъэм папщIэ, Кэнжэ къуажэм и уэраму 9-м, 
псори зэхэту километр 16 я кIыхьагъыу, асфальтыщIэ 
зэуэ тралъхьэнущ. Къалэм и «Горнэ» хьэблэм Киро-
вым, Головком, Къэрэшейм, Шортэным я цIэхэр 
зезыхьэ уэрамхэм къызэщIаубыдэ хьэблэр зэIузэпэщ 

Налшык и уэрам 
Iэхуитлъэхуитхэр

ящIынущ. Абыхэм псоми зэхэту километри 5-м нэб-
лагъэ я кIыхьагъщ

«Стрелка» хьэблэм щрагъэкIуэкIыну лэжьыгъэхэр 
IыхьитIу гуэшауэ щытынущ. Япэр, щимэ къагъэхъуу, 
Идарым, Калининым, Суворовым я цIэхэр зезыхьэ 
уэрамхэмрэ абыхэм я зэхуакум дэт уэраму 8-мрэ 
зыхуей хуагъэзэнущ. ЕтIуанэ Iыхьэм хиубыдэнущ 
Мэлбахъуэм, Крыловым, Калюжнэм я цIэхэр зезыхьэ 
уэрамхэмрэ абыхэм къапыщIа уэраму 13-мрэ, псоми 
зэхэту километри 5-м нэблагъэ я кIыхьагъыу.

Хьэсэней къуажэм и уэрамиплI: Киевскэр, Летняр, 
Врецкэм, Тогузаевым я цIэхэр зезыхьэхэр, зыхуей 
 хуагъэзэнущ. 

Гулъытэ щхьэхуэ хуащIынущ къалэ транспортымкIэ 
къэзыкIухэми: нэгъабэ къызыхуэтыншэу зэрагъэпэ-
щыжа Къэбэрдейм, Осетинскэ уэрамхэм иджырей 
автопавильонхэр щагъэувынущ, ахэр здыхуримыкъу 
щIыпIэхэм деж. 

Программэр хуэунэтIащ Налшык и къалэ щы-
IэкIэмрэ гъуэгу инфраструктурэмрэ егъэфIэ кIуэ ным, 
цIыхухэм я тыншыпIэмрэ шынагъуэншагъэмрэ къы-
зэгъэпэщыным, щыжаIащ КъБР-м Транспортымрэ 
гъуэгу хозяйствэмкIэ и министерствэм. 

ХЬЭЩЫКЪУЕЙ Олег.

хэр утыкум зэрыщывгъэлъагъуэм папщIэ!
Министрым фестивалым и буклетхэмрэ 

щIыхь тхылъхэмрэ яритыжащ Бахъсэн, Дзэ-
лыкъуэ, Лэскэн, Май, Прохладнэ, Тэрч, Аруан, 
Шэджэм, Шэрэдж, Iуащхьэмахуэ щIыналъэ-
хэм, Бахъсэн, Налшык, Прохладнэ къалэхэм 
щыщу зэфIэкI зиIэ гупхэм. Ансамблхэм зэ-
рыхуэупса дамыгъэхэр я щыхьэтщ ахэр гъуаз-
джэм зэрыхуэпэжым, я зэфIэкIым зэрыха-
гъахъуэм, республикэм и цIыхубэ щэнхабзэр 
хъумэнымрэ абы зегъэужьынымрэ хэлъ хьэ-
ныгъэ зэрыхуащIым.

Пшыхьым гукъинэжу зыкъыщагъэлъэ-
гъуащ фестивалым и кIэух концертыр зы-
гъэдэха артистхэм. Ар и щыхьэтт лъэпкъ хаб-
зэхэр хъумэным, ахэр щIэблэм я деж нэ-
хьэсыным мыхьэнэшхуэ зэраIэм, цIыхубэм я 
зэкъуэтыныгъэр зэрагъэбыдэм, щIыналъэм 
исхэм я щэнхабзэм зэрыригушхуэм.

ТЕКIУЖЬ Заретэ. 
Сурэтыр  Къарей Элинэ  трихащ.

Къэбэрдей-Балъкъэрым
и  щIыналъэхэм

Зыгъэхьэзырар
ЩХЬЭЩЭМЫЩI Изэщ.

Куэдым  ущыгугъыу  мащIэм  зыхыумыгъэкIыж.
Лъэпкъ Iущыгъэ:

Ди  нэхъыжьыфIхэр

Унэжым  и  гъуэгуанэ  купщIафIэ

Iэзагъышхуэ  къагъэлъагъуэ

УФСБ-м къет

Дунейм
щыхъыбархэрИгури и псэри етауэ 

Юбилей

Iулъхьэ 
къеIыхыным 
хуэгъэпса гуп

Налшык райо н су-
дым и зэ зыгъэкIуж 
хеящIэм зэрихьэ хаб-
зэншагъэр, Iулъхьэ 
 къеIыхыным пыщIар, 
Урысей ФСБ-м и уп-
равленэу КъБР-м 
щы  Iэм и лэжьа кIуэ-
хэм къызэпаудащ.

  
КъызэрыщIагъэща м-           

кIэ, шэч зыхуащIым 
к ъ ы  з э  р и г ъ э п э щ ат 
Iулъ хьэ къеIыхыным 
хуэгъэпса гуп, адми-
нистративнэ Iуэхухэм 
хэплъэрэ хабзэм къе-
мызэгъ, ахъшэр къы-
зыIахам и фейдэ зы-
хэлъ суд унафэхэр 
къэщ тэным я лэжьы-
гъэр теухуауэ. 

Урысей Федерацэм 
и Следственнэ комите-
тым и унафэщIым уго-
ловнэ Iуэху къиIэтащ 
УФ-м и УК-м и 29-нэ 
статьям и 4-нэ Iыхьэм 
и «а» пунктым, 291.2 
статьям и 1-нэ Iыхьэм 
къы щыхьа щIэпхъа-
джагъэхэр илэжьауэ. 
Хабзэм къызэригъэу-
вымкIэ, апхуэдэ щIэп-
хъа джагъэхэр зылэ-
жьар илъэс 12-м 
нэскIэ ягъэтIыс. 

Илъэсибгъу 
тралъхьащ

Урысей ФСБ-м и 
 управленэу КъБР-м 
щы Iэм, КъБР-м щыIэ 
МВД-м я лэжьа кIуэ-
хэм, наркотикхэкIхэр 
игъэкIыным пэщIэт 
Iуэхухэр ирагъэкIуэ-
кIыу, къызэпаудащ 
ап  хуэдэ пкъыгъуэхэр 
рес публикэм хабзэн-
шагъэкIэ щызэбгре-
гъэхыным пыщIа, ха-
мэ къэрал щыщ цIы-
хуищым ялэжь щIэп-
хъаджагъэхэр.

 
КъБР-м и Налшык 

къалэ судым къару 
зыгъуэта и унафэм 
ипкъ иткIэ, ахэр 
 къуаншэу къалъыта-
щи, илъэси 9 ща-
гъэкIуэнущ тезырхэр 
ткIийуэ щрахьэкI коло-
нием. 

Республикэ клиникэ сымаджэщым нэм зэрилъагъур ира-
гъэфIэкIуэжу операцэ гугъу щрагъэкIуэкIащ. Егъэлеяуэ зи 
нэвагъуэхэр утхъуа (катарактэ) цIыхухъум и щытыкIэр нэхъ 
хьэлъэ ищIырт фошыгъу узымрэ Паркинсон и узымрэ 
зэрыпкърытым. 

ЦIЫХУХЪУМ и нэм щригъэплъащ уней клиникэхэми къа-
лэшхуэхэм щыIэ медицинэ центрхэми. АрщхьэкIэ узыфэ зыб-
жанэ зиIэ сымаджэм и щытыкIэм къыхэкIыу, операцэ нэу-
жьым е екIуэнкIэ шынагъуэшхуэ зэрыщыIэр къалъытэри, а 
Iуэхум тегушхуакъым. 

Республикэ клиникэ сымаджэщым и IэщIагъэлIхэм защы-
хуи гъазэм, дохутырхэм куууэ къапщытащ абы и узыншагъэр 
икIи операцэ гугъур ящIыну арэзы хъуахэщ. Операцэр ща-
щIым нэджыдж утхъуар Iуахащ, абы и пIэ ирагъэтIысхьащ 
IэрыщI интраокулярнэ линзэ.

 Сымаджэщыр иджырей IэмэпсымэхэмкIэ къызэрызэгъэпэ-
щам, IэщIагъэлIхэр я IэщIагъэм зэрыхуэIэзэм и фIыгъэкIэ, 
 гугъуехь гуэри къыхэмыкIыу, операцэр ехъулIэныгъэкIэ 
ящIащ. Абы иужькIэ зэманышхуэ дэмыкIыу цIыхухъум закъ-
ригъэщIащ и нэхэм нэхъыфIу ялъагъу зэрыхъуамкIэ.

ЩХЬЭЩЭМЫЩI Изэ.

И мурадхэр
нэгъуэщIщ

УФ-м хамэ къэрал Iуэхухэм-
кIэ и министр Лавров Сергей 
«TV BRICS»-м ирита интер-
вьюм щыжиIащ Урысейр мы-
хьэнэшхуэ зиIэ Iуэхугъуэхэм-
кIэ иджыри США-м дэлэжьэну 
зэрыхьэзырыр, ауэ зэран 
 хуэхъу, зыри къы зэрымыкI 
лъэпощхьэпохэр абы къы зэ-
ригъэхъур. 

«Украинэ зэныкъуэкъур зэ фIэ-
хын хуейщ къыджаIэ. Анкоридж 
щекIуэкIа зэIущIэм Америкэм 
къыщыхилъхьа еплъы кIэхэм 
арэ зы дытехъуащ. ЦIыхухъу 
бгъэ дыхьэкIэкIэ Iуэхум уеп  лъ мэ 
– абыхэм къытхуа гъэлъэгъуам 
дэ деувэлIащ – щы тыкIэр зэ пIэ-
зэрыт хъужын хуеящ. Урысейм 
США-м зэры дэлажьэм адэкIи 
зригъэубгъунут, ауэ ахэр нэ-
гъуэщIу къытпекъуэкIыжащ», - 
жиIащ Лавров Сергей. 

Абы къызэрыхигъэщамкIэ, 
лъэ ныкъуитIми я фейдэ зыхэлъ 
зэдэлэжьэныгъэм и пIэкIэ Аме-
рикэм санкцэщIэхэр къыхелъ-
хьэ, ООН-м хы щIыналъэхэр 
къы  зэрагъэсэбэпыну хабзэм 
теух уа и конвенцэр ягъэзащIэр-
къым, ди къэралым и IуэхущIэ-

Хэкум  и  хъумакIуэхэм  
я  фэеплъ  пхъэбгъухэр

Дзэлыкъуэ щIыналъэм и 
къуажэ курыт еджапIэхэм 
фэеплъ пхъэбгъухэр щыху-
фIадзащ Хэкум и хъума-
кIуэхэм.

МАЛКЭ къуажэм дэт курыт 
еджапIэ №2-м фэеплъ щы-
хуагъэуващ 1941 - 1945 гъэ-
хэм екIуэкIа Хэку зауэшхуэм 
хэта Ажий Исмэхьил. 

Адрей школхэм фэеплъ-
хэр къыщыхузэIуахащ нобэ-
рей лIыхъужьхэм – Украинэм 
щекIуэкI Iуэху хэхам хэкIуэ-
дахэм. Малкэ дэт курыт 
еджапIэ №1-м Дыгъужь Ис-
лъам, Дзэлыкъуэкъуажэ и  
езанэ курыт еджапIэм – Агъу 
Русланрэ Къущхьэ Ризуан-
рэ, Къамылыкъуэ школым – 
Хьэщхъуэжь Артуррэ Шыб-
зыхъуэ Анзоррэ, Приречен-
скэм – Джэрыджэ Расул, Бе-
локаменскэм – Беслъэней 
Тимур, Каменномост дэт 
ещанэ курыт еджапIэм – 
Шыбзыхъуэ Азэмэт, Сэр-
макъ курыт еджапIэ №1-м – 
Пыл Алим сымэ. 

Курыт еджапIэхэм щекIуэ-
кIа Iуэхухэм хэтащ СВО-м 
къулыкъу щызыщIэхэр, «Хэ-

кум и хъумакIуэхэр» фон-
дым республикэм щиIэ къу-
дамэм и лэжьакIуэхэр. 

Къы зэIуаха  фэеплъ 
пхъэбгъу хэм гъэсэныгъэ 
мыхьэнэ яIэщ. Пщэдджыжь 
къэс лIыхъужьхэм я сурэтхэр 
зы лъагъу еджакIуэхэм ягу 
илъынущ мамырыгъэм и 
мыхьэнэр, Хэку лъагъуны-

гъэм и къарур, хэкупсагъэм 
лъэщ узэрищIыр, къуэшы-
гъэмрэ зэныбжьэгъугъэмрэ 
лъытэн зэрыхуейр. Еджа-
пIэхэм щыфIадза фэеплъ 
пхъэбгъухэр лIыгъэм и щап-
хъэщ. 

Тхыгъэри сурэтхэри 
ГУГЪУЭТ Заремэ 

ейщ.

Лъэпкъ еджагъэшхуэ цIэ-
рыIуэ, КъБР-м щIэныгъэм-
кIэ щIыхь зиIэ и лэжьакIуэ, 
философие щIэныгъэхэм-
кIэ доктор, тхыдэ щIэныгъэ-
хэмкIэ кандидат, ЩIэныгъэ-
хэмкIэ Дунейпсо Адыгэ Ака-
демием и академик Унэж 
Кашиф Хьэждаут и къуэр 
къы щацIыхур ди республи-
кэм, Кавказ Ищхъэрэм я за-
къуэкъым, атIэ ар ящыщщ 
Урысей Федерацэ псом зи 
цIэр фIыкIэ щыIуа щIэны-
гъэлI Iэзэхэм, къэхутакIуэ 
емы зэшхэм. Бэрбэч Хьэ тIу-
тIэ и цIэр зезыхьэ Къэбэр-
дей-Балъкъэр къэрал уни-
верситетым и профессор, 
КъБР-м ис лъэпкъхэм я тхы-
дэмрэ этнографиемкIэ и ка-
федрэм и щIэныгъэ уна-
фэщI Унэжым лъэпкъ щIэ-
ны  гъэм зегъэужьыным 
хэлъ хьэныгъэ инхэр хуи-
щIащ, ноби еш имыщIэу а Iэ-
натIэм пэрытщ, щIалэгъуа-
лэр къэхутэныгъэщIэхэм 
къы хуриджэу, езым и дуней 
тетыкIэмрэ Iуэху зехьэкIэм-
кIэ куэдым щапхъэ яхуэ-
хъуу. Нобэ Унэж Кашиф и 
ныбжьыр илъэс 80 ирокъу. 

БАХЪСЭН щIыналъэм хы-
хьэ Зеикъуэ къуажэм 1946 
гъэм къыщалъхуащ Унэжыр. 
Жылэм дэт курыт школыр 
ехъу лIэныгъэкIэ къиуха 
нэужь, Налшык дэт педучи-
лищэм щеджащ. Дунейм и 
зэхэлъыкIэр зыфIэхьэлэмэт, 
гъащIэр, цIыхур фIыуэ зы-
лъагъуу къэхъуа, жыджэра-
гъышхуэ зыхэлъ Кашиф, сту-
дент нэхъыфIхэм халъытэу, 
еджэныр зэфIихащ 1965 
гъэм, «пэщIэдзэ классхэм я 
егъэджакIуэ» IэщIагъэри 
зри гъэгъуэтащ. ЩIэныгъэм 
хуэ нэхъуеиншэ щIалэщIэ 
акъылыфIэм адэкIэ еджэ-
ным щыпищащ КъБКъУ-м 
тхыдэмкIэ и факультетым 
икIи ар фIы дыдэу къиухащ. 
Абдежми къыщыувыIакъым 
Унэж Кашиф. Еджэным щы-
зыIэригъэхьа ехъулIэныгъэ-
хэм гушхуэныгъэ къыхалъ-
хьэрэ и егъэджакIуэхэм я 
чэнджэщхэр и гъуэгугъэлъа-
гъуэу ар щIэтIысхьащ Ломо-
но совым и цIэр зезыхьэ 
Моск ва къэрал университе-
тым и махуэрыеджэ аспиран-
турэм. Нэхъапэм иригъэ-
кIуэкIа къэхутэныгъэм пищэу, 
ахэр нэхъ куууэ зэпкърихыу, 
Унэжым 1970-1973 гъэхэм а 
еджапIэ нэхъыщхьэм щы зэ-
фIихащ лэжьыгъэ куп щIа-
фIэ. А псори Кашиф къы щы-
зэщIикъуэжащ 1974 гъэм уты-
ку кърихьа и кандидат лэжьы-
гъэ хьэлэмэтым. Ар МКъУ-м 
ехъулIэныгъэкIэ щып хи-
гъэкIри, Унэж Кашиф къы-
фIа щащ «тхыдэ щIэныгъэ-
хэмкIэ кандидат» цIэ лъапIэр. 

Хьэлэмэтт икIи къызэ ры-
мыкIуэу купщIафIэт щIэны-
гъэлIым и доктор диссерта-
цэри. «Адыгэхэм зэрахьэ 
лъэпкъ щэнхабзэр» фIэщы-
гъэр зиIа а щIэныгъэ лэжьы-
гъэшхуэр Унэжым 1998 гъэм 
ехъулIэныгъэкIэ щыпхигъэ-
кIащ Дон Iус Ростов къалэм. 
Абы щыгъуэ Кашиф къыфIа-
щащ «философие щIэныгъэ-
хэмкIэ доктор» цIэ лъагэр. 

Ноби Унэж Кашиф лъэпкъ 
щIэ ныгъэлI пажэхэм ящы щ щ. 
ЩIэныгъэ дунейм гъуэгу 
кIыхь икIи купщIафIэ къыщи-
кIуащ абы. IэщIагъэлI Iэ кIуэ-
лъакIуэм щIэныгъэ лэжьакIуэ 
нэхъыжьу 1973 гъэм лэжьэн 
щыщIидзащ Къэбэрдей- 
Балъкъэрым Гуманитар къэ-
ху тэныгъэхэмкIэ и инсти-
тутым. Абы илъэсищкIэ 
щыIауэ, ар ирагъэблэгъащ 
КъБКъУ-м Бэрбэч ХьэтIутIэ 
къыщызэIуихауэ щыта, 
 КъБР-м ис лъэпкъ хэм я 
тхыдэмрэ этнографиемкIэ 
кафедрэм. ЕгъэджакIуэ нэ-
хъыжьу IэнатIэм пэрыхьа 

щIэныгъэлIыр кафедрэм и 
доцент, профессор хъуащ, 
кафедрэм и пашэуи илъэс 
20-кIэ (1995 - 2014) щытащ. А 
лъэхъэнэм кафедрэм IуэхуфI 
куэд щызэ фIа хащ: жыджэру 
щрагъэ кIуэкIащ къэхутэны-
гъэ хьэ лэ мэтхэр, къыщы зэ-
щIэрыуащ щIэныгъэм лъэба-
къуэщIэ щы  зыч IэщIагъэлI 
ныбжьы щIэхэм драгъэкIуэкI 
лэжьыгъэхэр, ягъэбыдащ 
еджа пIэ нэхъыщхьэм езым 
хуэдэ Iуэху щIапIэхэм тхы-
дэмрэ этнографиемкIэ яху-
иIэ пыщIэ ныгъэхэр, нэгъуэщI-
хэри. А псоми, шэч хэмылъу, 
и фIы щIэшхуэ хэлъщ абы 
щыгъуэ кафедрэм и унафэщI 
щып къэу щыта, лэжьыгъэм и 
къы зэгъэпэщакIуэ IэкIуэлъа-
кIуэу, щIалэгъуалэм я унэтIа-
кIуэрэ я щапхъэу илъэсхэр 
езыхьэкIа, ноби а хьэлыфIхэр 
зыдэплъагъу Унэж Кашиф. 
Мы зэманым ар  КъБКъУ-м 
Урысейм и тхы дэмрэ Кав-
казыр джынымкIэ и кафед-
рэм и щIэныгъэ уна фэщIщ.

И щIалэгъуэм дихьэхыу зы-
пэрыхьа IэнатIэм илъэс 50-м 
щIигъуауэ пэрытми, зэи къэ-
хъуакъым Кашиф и лэжьы-
гъэм щытезэша. ЩIэм и лъы-
хъуакIуэ нэсу зи гъащIэр 
езыхьэкI щIэныгъэлIым аращ 
ехъулIэныгъэфIхэр зыIэри-
гъэхьэ зэпыту щIекIуэкIри. 
Студентхэм ядэлэжьэныр, 
абы хэм щIэныгъэщIэ яри-
тыныр гурэ псэкIэ зыфIэфI 
егъэджакIуэм къэхутэныгъэ 
лэжьыгъэмрэ егъэджэны-
гъэмрэ къызыхуэтыншэу зэ-
дихьу, а къалэнитIыр зэкIэ-
щIэпч зэрымыхъунур фIыуэ 
къыгурыIуэу къекIуэкIащ. 

- Студентхэм уащыхэтым 
деж къару нэрымылъагъум 
узэщIеIэтэ икIи щIэ гуэрхэр 
къэхутэныр Iэмал имыIэу 
къыпхуегъэув, - жеIэ профес-
сорым. - Тхыдэм и сыт хуэдэ 
къэхъукъащIэри пэжу, IупщIу, 
зэпкърыхауэ ныбжьыщIэхэм 
я пащхьэ иплъхьэн хуейщ. 
Абы папщIэ еш умыщIэу, зэ-
пымыууэ улэжьэныр Iэмал 
зимыIэщ. А Iуэхум узэрыпэ-
лъэщын къару къыпхалъхьэ 
езы студентхэми, нэгъуэщIу 
жыпIэмэ, абыхэм ептым хуэ-
диз дыдэ къуатыж. 

Апхуэдэ Iуэху бгъэды хьэ-
кIэщ Унэжым гъащIэ мардэу 
иIэр. Нэхъапэми иджыи ар 
лэжьыгъэм нэхъри тезыгъэ-
гушхуэхэм, махуэ къэс сту-
дентхэм яхэтыну къару къе-
зытхэм ящыщщ щIалэгъуа-
лэм я акъылым псынщIэу 
 зиужьу, яжепIэр къащтэу, уа-
дэлэжьэну гухэхъуэу къызэ-
рилъытэр. Студентхэми щIэх 
дыдэу къащтэ егъэджакIуэм 
и Iуэху зехьэкIэр, тхылъым 

кърах жэуап къудейкIэ я унэ-
тIакIуэр арэзы зэрымыхъу нур 
къагурыIуэу. Ахэр нэхъ куууэ 
гупсысэу, зэджам и лъаб-
жьэр къыщежьэр зра гъэ-
щIэну я нэр къыхуикIыу Ка-
шиф иригъасэрти, зэпкърах 
Iуэхугъуэм лъабжьэ хуэхъуар 
иужькIэ зэгъусэу къаугъу-
еижырт. 

Еджагъэшхуэм зэрыжиIэм-
кIэ, студентхэм ткIийуэ щIаху-
щытам и щхьэусыгъуэр гу-
рыIуэгъуэщ: ар езыр жэщи 
ма хуи и щIэныгъэм зэрыхи-
гъэхъуэным пылъщ, лэжьы-
гъэ куэд зэдихьу щытщ. Жы-
пIэнурамэ, куэдым хунос 
Унэж Кашиф. Кафедрэм щи-
Iэ къалэнхэм, апхуэдэу сту-
дентхэми зэрапыщIам нэ-
мыщI, щIэныгъэлIым дапщэ-
щи ирегъэкIуэкI къэхутэны-
гъэ лэжьыгъэхэр. Абы и 
къа лэмыпэм къыпыкIащ 
щIэ ныгъэ лэжьыгъэу 300-м 
щIигъу. Абыхэм яхэтщ мо-
нографие щхьэхуэу 30-м 
 щIигъу, еджапIэ нэхъыщ-
хьэхэм я студентхэр зэреджэ 
тхылъи 4, ди лъэпкъ тхыдэм и 
напэкIуэцI щхьэхуэхэм яте-
щIыхьа къэхутэныгъэ куп-
щIафIэхэр, нэгъуэщIхэри. Ап-
хуэдэхэщ, псалъэм папщIэ, 
«Адыгэхэр я щIыгум щоп-
сэуж», «ЗэхъуэкIыныгъэм и 
лъэ хъэнэр, Къэбэрдей-Балъ-
къэрым ис цIыхухэм, лъэпкъ-
хэм я зэхущытыкIэр», «Къэ-
бэрдеймрэ Балъкъэрымрэ я 
тхыдэр», «Къэбэрдей-Балъ-
къэрым щыпсэу цIыхухэм 
зэрахьэ динхэм я тхыдэр», 
«Шэрджэс мамлюкхэм Къуэ-
кIыпIэ Гъунэгъумрэ Африкэ 
Ищхъэрэмрэ я тхыдэхэм ща-
убыд увыпIэхэр», «Къэбэр-
дей-Балъкъэр Республикэм и 
тхыдэр», «Урыс-Кавказ за-
уэмрэ абы Кавказ Ищхъэрэм 
щыпсэу лъэпкъхэм къахуи-
хьамрэ», «Адыгэ цIыхухъу 
фа щэхэмрэ Iэщэфащэмрэ», 
нэгъуэщIхэри. 

Унэжым и къалэмыпэм 
къы пыкIауэ иужьрейуэ ду-
нейм  къытехьахэм ящыщщ 
2023 гъэм къыдигъэкIа, 
«Ады гэ хэм (шэрджэсхэм) я 
щэнхабзэ дунейр» щIэуп-
щIэш хуэ зиIэ тхылъыщIэр. 
Еджагъэшхуэм абы куууэ 
щызэпкърех икIи къыщегъэ-
лъагъуэ ди лъэпкъым игъа-
щIэ лъандэрэ къыдекIуэкI 
щэнхабзэм и зэхэлъыкIэр, и 
беягъыр, и лъапIагъыр. Бзэ-
щIэныгъэлI цIэрыIуэ, фило-
логие щIэныгъэхэмкIэ док-
тор, профессор Бырсыр Ба-
тырбий зэрыжиIэмкIэ, Унэ-
жым и тхылъыщIэм увыпIэ 
хэха щеубыд абхъаз-адыгэ 
лъэпкъхэмрэ Азие Гупэм 
щыпсэухэмрэ (хьэтхэм, хур-

ритхэм, касситхэм, нэгъуэщI-
хэми) яку дэлъа зэпыщIэны-
гъэхэм. Апхуэдэуи щIэны-
гъэлIым абы гулъытэ щы-
хуещI адыгэхэмрэ Индием 
па сэ зэманым щыпсэуа лъэп къ-
хэмрэ зэрыщIэу зэрыщытам 
и щапхъэ куэд зэрыщыIэм. 

- Хуабжьу Iуэхугъуэ хьэлэ-
мэтхэм ущрохьэлIэ тхылъым 
и «Адыгэхэм (шэрджэсхэм) я 
щэнхабзэм Кавказым щып-
сэу лъэпкъхэм я зэхэ щIыкIым 
щиубыд увыпIэр» Iыхьэми. 
Лъэпкъ философиемрэ щэн-
хабзэмкIэ еджагъэшхуэхэм я 
Iуэху еплъыкIэхэр тегъэщIа-
пIэ ищIурэ, Унэжым щIэны-
гъэ лъабжьэ быдэ иIэу къи-
гъэлъэгъуэфащ Кавказым ис 
лъэпкъхэм я щэнхабзэр 
 КъухьэпIэмрэ КъуэкIыпIэмрэ 
щып сэухэм я лъэпкъ зэхэ-
щIыкIым и курыкупсэу зэры-
щытар, - щетх Бырсырым 
тхылъым и пэублэ псалъэм. – 
КъинэмыщIауэ, мыхьэ нэш-
хуэ иIэщ Унэжым и Iуэху 
еплъыкIэу нарт хъыбархэм я 
къежьапIэр абхъаз-адыгэхэр, 
абыхэм япэ ита адэжьхэр 
арауэ къызэрилъытэми. Жы-
пIэнурамэ, «Адыгэхэм (шэр-
джэсхэм) я щэнхабзэ дунейр» 
къыдэкIыгъуэ телъыджэм 
щIэ ныгъэлIым къыщигъэ-
лъэ гъуащ илъэс мин бжыгъэ 
куэд лъандэрэ адыгэхэм 
къыд декIуэкI лъэпкъ щэнхаб-
зэм худиIапхъэ еплъыкIэщIэ. 
Тхылъым, шэч хэмылъу, 
къыт щIэхъуэ щIэблэхэр хуи-
гъэушынущ ди лъэпкъым и 
блэкIам нэхъ куууэ щыгъуазэ 
зыхуащIыным, абы хэлъ 
Iуэху гъуэхэу иджыри къэс 
щIэныгъэлIхэр зыхунэмыса-
хэр яджыным. 

Апхуэдэ пщIэ лъагэ щIэны-
гъэ дунейми жылагъуэми 
ща гъуэтащ еджагъэшхуэм и 
къалэмыпэм къыпыкIа лэ-
жьыгъэхэм. Зи гугъу тщIам 
хуэдэу, абыхэм ящыщ дэтхэ-
нэри хуэгъэпсащ адыгэм ди 
тхыдэр нэсу зэфIэгъэувэжы-
ным, республикэм щыпсэу 
лъэпкъхэм я хабзэхэр, щэнха-
бзэхэр ирикъуу, куууэ джы-
ным. Унэжым и лэжьыгъэхэм 
гулъытэ яхуэзыщIыр щIэны-
гъэлIхэм, къэхутакIуэхэм я 
закъуэкъым. Ахэр яфIэ хьэ-
лэмэтщ курыт школхэм я 
егъэ джакIуэхэми, еджакIуэ 
цIыкIухэми, ди адыгэ лъэп-
къым и къекIуэкIыкIам ди-
хьэх хэкупсэхэми. 

- Тхыдэр езыр ар цIыхубэр 
сыт щыгъуи хуабжьу дэзыхьэх 
щIэныгъэщ. Бгъэдэлъ щIэ-
ныгъэм и кууагъми, зыпэрыт 
IэщIагъэм къызэщIиубыдэ 
гъунапкъэхэми, зыхэпсэукI 
лъэхъэнэм и нэщэнэхэми - 
ап хуэдэ къэхъукъащIэхэм, 
нэ гъуэщIхэми емылъытауэ 
цIыхур, псом хуэмыдэу хэ-
купсэр, сыт щыгъуи хущIокъу 
къызыхэкIа и лъэпкъым, ща-
лъхуа Хэку цIыкIум, зыщып-
сэу къэралым я блэкIар зы-
хуэдэр зригъэщIэну, ар но-
бэрей зэманым ирилъытрэ 
къэкIуэнум ирипхыу и гуп-
сысэр иунэтIын папщIэ. 
Тхыдэм и напэкIуэцIхэр ап-
хуэдизу зэмыфэгъущи (атIэ 
ар езы гъащIэрщ), абыхэм 
яхэтщ узыгъэини, уи щхьэ 
мы гъуагъэ хуозыгъэхьыжи, 
къэкIуэнум фIыкIэ упэзы-
гъаплъи, - жеIэ Кашиф. 

Унэжым къызэрилъытэм-
кIэ, щIэблэм я лъэпкъ гуп-
сысэм зегъэшэщIын, нэ-
хъыжь хэм къакIуа гъуэгуа-
нэм гушхуэныгъэ къахилъ-
хьэу, ар къэкIуэнум фIыкIэ 
хуэгъэлэжьэн хуейщ сыт хуэ-
дэ лъэхъэни. И къалэ мы пэм 
къыщIэкI дэтхэнэ лэжьыгъэ-
ми папщIэ, ар цIыкIуми инми 
емылъытауэ, жэуап лыныгъэ 
ин зэрызыхищIэри къыхе-
гъэщ Унэжым. Дауи, лъэпкъ 
тхыдэм теухуа лэжьыгъэ пт-
хыныр Iуэху джэгукъым. 
Псом хуэмыдэу ар шко-

лакIуэхэм яхуэунэтIарэ лъэп-
къым къикIуа гъуэ гуа нэр 
щIэблэм абыкIэ ядж рэ, абы и 
бгъуапIэри кIы хьы пIэри зэпа-
лъыту, хэта къэхъукъащIэ хэм 
я гупсысэр яунэтI мэ. Ар гурэ 
псэкIэ зыхищIэрэ пэ жыр и 
 гъуазэущ дэтхэнэ тхылъ ми 
къэхутакIуэр зэре лэжьыр. 
Лъэпкъым къыщIэхъуэ щIэб-
лэм и дуней еплъы кIэм, иIэ 
гупсысэм зэрызи шэщI щIы-
кIэм, абы и  кууа гъымрэ къы-
зэщIиубыдэ гъунапкъэхэмрэ 
апхуэдэу наб дзэгубдзаплъэу 
яхущыт егъэ джакIуэм, щIэ-
ныгъэ лIым и къару куэд 
ирехьэлIэ а унэтIыныгъэхэр 
егъэфIэкIуэ ным. 

Дызэрыт лъэхъэнэм теу-
хуауи гупсысэ хьэлэмэтхэр 
бгъэ дэлъщ Кашиф. Абы къы-
зэрилъытэмкIэ, ди республи-
кэм и унафэщIхэм я къаруи, 
зэфIэкIи, щIэныгъи ирахьэ-
лIэ щIыналъэм и экономикэр 
зэтегъэувэжыным, абы щып-
сэу лъэпкъыбэм я гъащIэр 
егъэфIэкIуэным, лъэпкъыб-
зэхэр, щэнхабзэхэр хъумэ-
ным, псэуныгъэм и лъэны-
къуэ куэдым яхуэфащэ гу-
лъытэ ягъуэтыжыным. Зы 
илъэ си къа нэркъым цIы ху-
бэм я зэIу зэпэщыныгъэм, 
щIэб лэм я зыужьыныгъэм 
хуэгъэпса ухуэ ныгъэхэр рес-
публикэм къы щызэIуамыхыу. 
Апхуэ дэ хэщ школыщIэхэр, 
щэнхабзэ, спорт IуэхущIапIэ-
хэр, нэ гъу эщI хэри. Къэрал 
ухуэ ныгъэм, жэуаплыныгъэ 
зыпылъ IэнатIэхэм щIалэгъу-
алэр ешэ лIэным мыхьэ нэш-
хуэ ират. ЖыпIэнурамэ, рес-
пуб ликэм зеужь, псэукIэщIэм 
и мардэхэр щытепщэ мэхъу. 

- А Iуэхугъуэхэр зэре кIуэ-
кIымрэ япыщIа гугъуехь хэм-
рэ кIэщIу сыщытопсэлъыхь 
тхылъ зыбжанэм, атIэми шэ-
щIауэ ахэр къэбгъэлъэгъуэну 
иджыри пасэщ: зэман дэкI-
мэ, ахэр псори тхыдэм я пIэ 
иригъэзэгъэнущ, хуэфэщэн 
пщIэрэ лъытэныгъэрэ яIэу. 
Зэ кIэ си дежкIэ нэхъыщхьэр 
щIэблэр лъэпкъ тхыдэм и пэ-
жыпIэм щыгъуазэ щIынырщ, 
лъэхъэнэмрэ къэхъукъащIэ-
хэмрэ къыгурыIуэнырщ, абы-
хэм ятеухуа гупсысэхэм зе-
гъэужьынырщ, - жеIэ абы. 

Апхуэдиз зэфIэкI зыб-
гъэдэлъ еджагъэшхуэм г у-
гъуе хьхэр къызэринэкIыным-
кIэ, насыпыфIэу псэунымкIэ 
и унагъуэр и щIэгъэкъуэн нэ-
су къокIуэкI. Абы и щхьэгъусэ 
Маритэ (ар Чылхэ япхъущ) 
филологие щIэныгъэхэмкIэ 
кандидатщ, илъэс куэд лъан-
дэрэ КъБКъУ-м и егъэ-
джакIуэщ. Лъэпкъ щIэны-
гъэм и зыужьыныгъэм хьэ-
лэлу хуэлажьэ зэщхьэгъусэ-
хэм хъыджэбзитI яIэщ: 
Ма динэрэ Оксанэрэ. Зэ шып-
хъу хэм ящыщ дэтхэнэми щIэ-
ныгъэ нэхъыщхьэ тIурытI зра-
гъэгъуэтащ. Мадинэ юристу 
мэлажьэ, Оксанэ эконо-
мистщ, тIуми унагъуэ яIэщ. 
Ка шифрэ Маритэрэ зэ ры-
щIэныгъэ лэжьакIуэшхуэхэм, 
зэрыегъэджакIуэхэм къа дэ-
кIуэу икIи адэшхуэ-анэшхуэ 
гумащIэщ. Дадэрэ нанэрэ я 
дунейр хуагъэщIэращIэ, гъа-
щIэри хуагъэIэфI я пхъурылъ-
хухэу Динэ, Дианэ, Идар, 
Инал сымэ, я ехъулIэныгъэ-
хэмкIэ ахэр ягъэгуфIэу. 

Апхуэдэщ зи махуэщIыр 
нобэ зыхуэдгъэлъапIэ Унэж 
Кашиф Хьэждаут и къуэр - 
еджагъэшхуэр, къэхутакIуэ 
нэсыр, лъэпкъым хуэщхьэпэн 
IуэхуфIхэмкIэ жылагъуэм 
цIэ рыIуэ щыхъуа IэщIагъэ-
лIыр. НэхъыжьыфIым до-
хъуэхъу и гъащIэ гъуэгур 
екIуу, зыпэрыт лэжьыгъэм и 
хъер илъагъуу, и гурылъхэмрэ 
мурадхэмрэ зэтехуэу, узын-
шэу куэдрэ псэуну, щIэны-
гъэм хэлъхьэныгъэфI иджы-
ри хуищIыну. 

ЖЫЛАСЭ Маритэ. 

гъухэм щIы щIагъым къыщIах 
гъэ сыныпхъэхэр ирагъэщэхур-
къым. 

IэмалыщIэхэр 
ящIэмэ

Къэухь IэрыщIыр (ИИ) но-
бэрей ди гъащIэм жыджэру 
къы хохьэ, ар унэтIыныгъэ 
куэд  ми къыщагъэсэбэпу щIа-
дзащ. Къызэрагъэлъагъуэм-
кIи, абы хуэIэрыхуэу щытмэ, 
цIыхухэм нэхъ тыншу лэжьы-
гъэ IэнатIэ къагъуэтыфынущ. 

Урысей Федерацэм лэжьы-
гъэмрэ цIыхухэм социальнэ и 
лъэныкъуэкIэ къащхьэ щыжы-
нымкIэ и министр Котяков Антон 
къелъытэ еджакIуэхэм къэухь 
IэрыщIыр къагъэсэбэпу Iэмал 
имыIэу зрагъэсэн хуейуэ, ар 
иужькIэ лэжьапIэ къыщалъы-
хъуэ кIэ къазэрыхуэщ хьэ пэ жы-
нум къыхэкIыу. 

«А Iуэхум еджакIуэхэр хэгъэ-
гъуэ зэн хуейуэ къызолъытэ. Дэ 
къэухь IэрыщIыр дигу иримы-
хьынкIэ хъунщ, ауэ сабийм ар 
нобэ къигъэсэбэпыфу зримы-
гъа сэмэ, къэкIуэнум, лэжьапIэ 
IэнатIэ къыщилъыхъуэкIэ, гу-
гъуехь хэм Iууэнущ, - щыжиIащ 
абы «Эксперт» къыдэкIыгъуэм 
ирита интервьюм.

Мазаем и 11,
бэрэжьей

ЩIэныгъэм хэт бзылъхугъэ-
хэм я дунейпсо махуэщ 

1946 гъэм къалъхуащ жыла-
гъуэ лэжьакIуэ, философие щIэ-
ныгъэхэмкIэ доктор, КъБКъУ-м 
и профессор, ЩIДАА-м и акаде-
мик, КъБР-м щIэныгъэмкIэ 
щIыхь зиIэ и лэжьакIуэ Унэж Ка-
шиф. 

1952 гъэм къалъхуащ жыла-
гъуэ лэжьакIуэ, КъБР-м цIыху-
хэм социальнэу къащхьэ щы жы-
ным кIэ щIыхь зиIэ и лэ жьакIуэ 
Що джэн Риммэ. 

Дунейм и щытыкIэнур 
«pogoda.yandex.ru» сайтым зэ-
ритымкIэ, республикэм уфауэ 
щыщытынущ. ЩIыIэр махуэм 
градуси 2 - 3, жэщым градуси 6 - 
8 щыхъунущ.

Дыгъуасэ
Къэбэрдей-Балъкъэрым къы-

щалъхуащ сабий 30. Абыхэм 
ящыщу 22-р хъыджэбз цIыкIущ, 
8-р щIалэщ. Мазаем зэрыщIи-
дзэрэ щIыналъэм дунейм къы-
щытехьащ сабий 254-рэ, илъэ-
сым и пэщIэдзэм щегъэжьауэ 
1049-рэ.

Мы тхыгъэм зи гугъу щытщIынур 
МВД-м и ветеран, подполковник, и 
лэжьыгъэм псэ емыблэжу бгъэдэта, 
иджы пен сэм тIысыжа, Шэджэм 
къа лэм щыщ Гуанэ Хьэсэнбий 
Хьэж мурат и къуэрщ. И адэ-анэм 
къыхалъхьа хьэл-щэн дахэм, гъэ-
сэныгъэ щыпкъэм зы мэскъалкIэ 
темыкIыу, абы и гуащIэ хилъхьащ 
зыпэрыува лэжьыгъэ мытыншым.

ХЬЭСЭНБИЙ и адэ Хьэжмурат Хэку 
зауэшхуэм хэтати, зэуапIэ губгъуэм 
уIэгъэ хьэлъэ щыхъуат, ауэ и узынша-
гъэр зэрызэтеувэжу, ар яхыхьэжат 
бийм пэщIэтхэм. Нэмыцэ зэрыпхъуа-
кIуэхэм ди адэжьхэм къращIылIа за-
уэзэрылIым хиубыда Хьэжмурат хиха 
фэбжьыр къэетэжщ, сымаджэ хьэ-
лъэ хъури, пасэу дунейм ехыжат, бы-
ниблыр цIыкIу защIэу къанэри.

Фызабэ хъуа Зэйнэб сыт ищIэнт, 
бы ниблыр ипIащ, къахэжэпхъыкIыр 
дэIэ пыкъуэгъу къыхуэхъуурэ. Быным 
я нэхъыжьыр Хьэсэнбийти, школым 
зэрыщеджэм хуэдэурэ, колхоз губ-
гъуэ ми щылажьэрт, анэм и жыIэм 
сытым щыгъуи едаIуэрт, дэIэпыкъурт, 
зэрыхузэфIэкIкIэ зыщIигъакъуэрт. 

1966 гъэм Хьэсэнбий курыт еджа-
пIэр фIы дыдэу къеухри, щIалэр а гъэ 
дыдэм илъэсищкIэ къэралым къу-
лыкъу хуищIэну докI. 1969 гъэм къы-
зэ рыкIуэжу занщIэу колхозым хохьэж. 
Абы илъэс щолажьэри, «Къэббалъкъ-
псыухуэныгъэ» ПМК-4-м ягъакIуэ. 

ИтIанэ, 1971 гъэм, ВЛКСМ-м и щIына-
лъэ комитетым кърита тхылъыр и те-
гъэщIапIэу, Баку къалэм а зэманым 
щыIа «милицэ школым» макIуэри, 
абы щоджэ. 

Ар ехъулIэныгъэкIэ къиухри, къы-
щалъхуа щIыпIэм 1973 гъэм къигъэзэ-
жащ. Къэрал кIуэцI IуэхухэмкIэ ми-
нис терствэм и Налшык къалэ къуда-
мэм деж участковэу щыщIедзэ и 
лэжьыгъэ мытыншыр. IэнатIэм зды-
пэрытым, нэхъыжьхэм я чэнджэщым 
едаIуэрт, зыщымыгъуазэ къызэри-
щIэ ным сытым дежи хущIэкъурт, и 
IэщIагъэр нэхъри зэригъэIэрыхуэным 
яужь итт. И къару емыблэжу и къалэ-
ныр зэригъэзащIэмрэ и Iуэху бгъэ-
дыхьэкIэр зыхуэдэмрэ къалъытэри, 
1974 гъэм Къэрал кIуэцI IуэхухэмкIэ 
министерствэм и Налшык къалэ къу-
дамэм жылагъуэ мылъкур зыIэ щIэ-
зылъхьэхэм япэщIэтынымкIэ и Iэна-
тIэм и инспектору ягъэув. Ар лэ жьы-
гъэшхуэт, ауэ пэрытт, игури и псэ ри 
етауэ зэригъэзэщIэным хущIэкъуу.

А илъэсхэм абы и хьэл-щэн нэхъыфI 
дыдэхэм ящыщу и лIыгъэмрэ и зэ-
пIэзэрытыгъэмрэ зыхуэдэр, и къалэн-
хэм пылъхьэншэу зэрыпэлъэщыр 
къы щигъэлъэгъуащ. Ахэр псори 
 къалъытэри, Гуанэ Хьэ сэнбий 1976 
гъэм ягъакIуэ Къэрал кIуэцI Iуэхухэм-
кIэ министерствэм и Къэ бэрдей-
Балъкъэр къудамэм и ОБХСС-м (со-
циалист мылъкур зэхэзыдыгъуэхэм 

япэщIэтынымкIэ IэнатIэм) и IуэхущIа-
пIэ нэхъыщхьэм, оперуполномоченнэ 
нэхъыжь къулыкъур щрихьэкIыну. 

Лэжьыгъэ зыпэрытыр гугъуми, зэи 
къикIуэтакъым Хьэсэнбий. Сытым 
щыгъуи жэуаплыныгъэш хуэ зыпылъ 
къалэн нэхъ инхэр и пщэ къыда-
лъхьэрт, къэралым къигъэув хабзэм 
къемызэгъыр къыщIэгъэщы ным теу-
хуауэ. Псалъэм папщIэ, ахъ шэ Iэ-
рыщI хэр (нэпцIхэр), хамэ къэрал ахъ-
шэхэр, дыщэ, дыжьын хуэдэхэр 
 къезыхьэкI сондэджэрхэм япэщIэ ты-
ныр а зэманым къызэрыгуэкI Iуэху 
цIыкIу тэкъым, лэжьыгъэшхуэт.

Гуанэр и псэ емыблэжу абы зэры-
пэрытам папщIэ, мызэ-мытIэу къы-
хуа гъэфэщауэ щытащ медалхэмрэ 
щытхъу тхылъхэмрэ. 

ПщIэрэ щIыхьрэ иIэу илъэс куэдкIэ 
лэжьауэ Гуанэ Хьэсэнбий пенсэ тIы-
сыжами, мы зэманым и зэфIэкI хи-
лъхьэу «Ветеран» жылагъуэ зэгухьэ-
ны гъэм хэтщ. Апхуэдэ цIыху гуащIа-
фIэр, жыджэрыр щапхъэщ хэт дежкIи. 

Гуанэ Хьэсэнбий унагъуэ дахэ иIэщ, и 
щхьэгъусэ Светэрэ езымрэ щIалищ зэ-
дапIащ, ирагъэджащ, зыхуей хуа гъэ-
защ, псори щхьэхуэу ягъэтIысыжащ. 

ЖыпIэнурамэ, къэралым, унагъуэм 
теухуауэ цIыхум и пщэм къыдэхуэ 
къа лэным Хьэсэнбий пэлъэщащ фIы-
щIэрэ щытхъурэ иIэу. 

  КЪАНКЪУЛ Раисэ.

Дызэкъуэту

Хьэрш

ДызыIуплъэ уафэм мазаем и 28-м пла-
нетэхэр кIапсэ щIыкIэу щызэдиувыкIкIэ, а 
гупым «3I/ATLAS» хьэршырыкIуэ пкъы-
гъуэ абрагъуэри яхыхьэнущ. 

А МАХУЭМ дэ щыхьэт дытехъуэнущ ди Ды-
гъэм къедза и къэухь-уэрдыхъум (орбита) 
зыщызыгъэкIэрахъуэ уафэщIхэу Юпитер, 
Уран, Сатурн, Нептун, Венерэ, Меркурий 
сымэ, ЩIы Хъурейм къыдэгъуэгурыкIуэ ди 
Мазэри яхэту, уахэм кIапсэ щIыкIэу зы лъэ-
ныкъуэкIэ зэрыщызэдиувыкIынум. Апхуэдэ 
зэкIэлъыкIуэ телъыджэ, астрономхэм къы-
зэрахутамкIэ, къыщыхъур илъэс 15-м къри-
убыдэу зэщ.

«Ахэр псори зыгуэр хъунт, мазэ бжыгъэ 
 хъуауэ уахэм кIэлъыплъхэм зи хъыбар яхуэ-
мыух «3I/ATLAS» зыфIаща хьэршырыкIуэ 
пкъыгъуэ абрагъуэри «планетэхэм я пара-
дышхуэкIэ» дызэджэ а Iуэхугъуэм яхэмыпшэ-
хъуамэ», - жеIэ астрономием хуезыгъаджэ 
Князев Виктор. 

ЗищIыс и лъэныкъуэкIэ хэти къыгурымы-
Iуэща а пкъыгъуэр, вагъуэкIэхуу (кометэу) 
щрырети, къыздилъэтыкIар Дыгъэм къедза 
и къэухьым адкIэжкIэщ, уеблэмэ хьэршым и 
зы къуэгъэнапIэ жыжьащэхэм ящыщ зырщ. 
Астрономхэм апхуэдэм «вагъуэ зэ хуаку лъэу-
джыджэкIэ» йоджэ. Мыбы хуа гъэ дэну уафэр 
зыджхэм тхыдэм и кIыхьагъкIэ ялъэгъуар тIу 
къудейщ: япэр - 2007 гъэм  къахутауэ щыта 
«Oumuamua» хьэршырыкIуэ мывэшхуэрщ, 
етIуанэр 2019 гъэм «Борисовым и кометэ» 
зыфIащауэ щытарщ. Ауэ щыхъукIи, мыр 
ещанэщ, и зыгъэзэкIэ-сытхэмкIи астрофи-
икэм и хабзэм зэрытемытри зыгъэнаIуэщ.

Адрей ди тхыгъэхэми къызэрыхэщащи, 
уахэ жыжьэм и губгъуэ хэукъуэдиикIахэр 
къы зэринэкIри, ди Дыгъэм къедза уэрдыхъу-
къэухьым къыхыхьащ астрономхэм «3I/
ATLAS» зыфIаща хьэршырыкIуэ пкъыгъуэ 
аб рагъуэр. Астрофизикхэм я нэхъыбэм ар 
вагъуэкIэху лъэпкъыгъуэ курытхэм хабжами, 
«уахэхутэу» зыкъэзылъытэж мыдрейхэм 
пкъыгъуэ абрагъуэр уахэ жыжьэм акъыл зи-
Iэрэ псэ зыIуту щыIэнкIэ хъунухэм къаутIып-
ща хьэршырыкIуэ кхъухьлъатэу ягъэуващ. 

Иджырей уахэрыкIуэу кометэм ирагъэ-
щхьар ЩIым гъунэгъу къызэрыхуэхъуам аст-
рономхэм япэу гу щылъатар 2025 гъэм и ба-
дзэуэгъуэрщ. Къызэралъэгъуари дзей щIы-
кIэм зэдытет телескоп бжыгъэу астероидхэм 
ящыщу ди планетэм лей нэхъ къытезы-
гъэхьэнкIэ зыхуагъэфащэхэм якIэлъып лъы-
нымкIэ «ATLAS» зэпыщIэныгъэм хэтхэм я 
фIыгъэкIэщ. 

АтIэми, куэдым телъыджэ ящыхъуа 
иджырей пкъыгъуэ абрагъуэм, къызэрабжа-
уэ, апхуэдизу псынщIащэу хьэршым зыщи-
гъазэрти, хьэршым къыщекIуэкIхэр зыфIэ-
гъэщIэгъуэнхэми зэрыжаIауэ, абы «астероид 
къызэрыгуэкIкIэ» уеджэнри тIэкIу мащIэIуэт. 

Нэхъри дгъэбелджылымэ, мыр и зыгъэ-
зэкIэкIэ нэгъуэщI вагъуэхэм (ди Дыгъэри ва-
гъуэщ) я уэрдыхъу-къэухьым къаIэщIэкIыу 
къытхуеблэгъауэ щыта адрейхэм нэхърэ и 
зекIуэкIэкIэ тIукIэ нэхъ хуабжьщ, къэдгъэ-
лъагъуэмэ, зы секундэм къриубыдэу кило-
метр 58-рэ къызэзынэкIщ, гравитацием и 
 хабзэм тету ди Дыгъэм гъунэгъу зыхуищIу 
(2025 гъэм и дыгъэгъазэм) къызэрыбгъэ дэ-
кIыжари къыздикIа хьэрш жыжьэмкIэ зэ-
рыриIуэнтIэкIыжари зыгъэнаIуэщ. АтIэми, 
тIэ щIэмыкIыпэ ипэ, абы астрофизикхэм 
иджы ри къаригъэлъэгъуащ зищIысыр къе-
зыгъащIэ хуэмэбжьымэу щIэныгъэм «жьы 
Iубыгъуэ къабзэ» къезыгъэшахэр. 

Псалъэм папщIэ, къыхэдгъэщам и зы щап-
хъэ телъыджэт ЩIы Хъурейм къыщхьэщыт 
уафэм телескопкIэ кIэлъыплъахэм 2026 гъэм 
щIышылэм и 22 - 26-хэм къыщалъэгъуар: 
Дыгъэр, ЩIыр, «3I/ATLAS» зыфIащар, зыр 
адрейм кIэлъыкIуэу, кIапсэ щIыкIэу зэрыщи-
увыкIар! 

Ауэ щыхъукIи, астрономием пэIэщIэхэми а 
къэхъукъащIэр мыпхуэдэуи къызыщыд-
гъэхъу хъунущ: тIэкIу лъэныкъуэкIэ IукIуэтауэ, 
я зэхуаку дыдэтщ иджы уэздыгъэмрэ (Дыгъэ) 
сабийхэр зэрыджэгу топ цIыкIумрэ (3I/
ATLAS). Ди щIыбагъ дэт нурыр къыдблэкIыу 
зэрытридзэм и фIыгъэкIэ, топ цIыкIур IупщI 
дыдэущ зэрытлъагъунур. ЩIэныгъэлIхэр мы 
Iуэхум «зэпэщIэувэныгъэм и зэщIэлындэкIэ» 
(«вспышка противостояния») фIащащ. 

Едгъапщэмэ, Мазэр жэщкIэрэ изу щыт-
лъагъухэм деж, апхуэдэущ ди нэгу къы зэры-
щIыхьэр. АрщхьэкIэ, уахэ абрагъуэр зи хэщIа-

пIэ ди «хьэщIэхэм» ехьэлIауэ мыбы хуэдэ 
къыщыдэхъулIэнкIэ хъунур илъэс пщIы бжы-
гъэхэм къриубыдэу закъуэтIакъуэххэщ. 

Астрономхэм кърапщытыкIахэм щы хэп-
лъэжкIэ, мы Iуэхугъуэм къаритынкIэ хъунум 
ящыщ гуэрхэм зэрызэкIэлъыкIуэм хуэдэу 
дытепсэлъыхьынщ.

Япэрауэ, пкъыгъуэ абрагъуэр щызелъа-
тэкIэ къэзыухъуреихь сабэр и теплъэкIи, и 
зэхэлъыкIэкIи зыхуэдэр нэхъри яхузэхэ-
гъэкIынущ.

Сабэм и пкъынэ нэрымылъагъухэр зэ-
щIэпцIыхьауэ мывэм ещхьу быдэ хьэмэрэ 
уэс налъэ жьгъейхэм хуэдэу щабэ?

Езы пкъыгъуэ абрагъуэр къэзыухъуреихь и 
«тхьэгъум» кометэхэм куэдрэ узыщри-
мыхьэлIэ гъущIхэкI гуэрхэр хэлъынкIэ хъуну?

КIэлъыплъахэм я нэхъыбэм, яхуэмыухыж 
хъыбару, псом нэхърэ нэхъ зыгъэпIейтеяуэ 
къалъытар «3I/ATLAS»-м и «бажэкIэу» здэ-
щымыIэпхъэмкIэ ешэкIарщ. АтIэми, иджыри 
къэс къахута кометэхэм къадекIуэкI хабзэ а 
кIапэр Дыгъэр здэщымыIэмкIэт здэгъэзар. 
Ар сыт щхьэкIэ жытIэмэ, вагъуэ жьэражьэм и 
нурым дэщIыгъу «жьым» уахэм щызелъатэ 
мыбы хуэдэ пкъыгъуэхэм я сабэмрэ гъуэ-
зымрэ, пэIэщIэ зэрызыхуищIыну, иреутхы-
ныпщIэкI. АрщхьэкIэ, «3I/ATLAS» уахэрыкIуэ 
пкъыгъуэм деж, къызэрыщIэкIамкIэ, Iуэхур 
щынэгъуэщIт.

Астрономхэм я деж щыцIэрыIуэ Хаббл те-
лескопымкIэ хьэрш жыжьэм къикIа ди 
хьэщIэм зэрызыкъыдигъэлъагъум ехьэлIауэ 
2026 гъэм щIышылэм и 14-м траха сурэтхэм 
къызэрыхэщыжымкIэ, пкъыгъуэ абрагъуэм 
щхъуэкIэплъыкIэу зэщIэблэ и бажэкIэм ки-
лометр мини 130-рэ и кIыхьагът. Ар, едгъа-
пщэмэ, ЩIымрэ Мазэмрэ я зэхуаку дэлъ 
 гъуэгуанэм и Iыхьэ щанэм хуэдизщ.

Мыдрейуэ. Израилми США-ми щылажьэ 
физик-теоретик, космолог Лоуб Ави гу зэ-
рылъитамкIэ, «3I/ATLAS» пкъыгъуэм «нур» 
нэхъ цIыкIуу («бажэкIэ» нэхъыщхьэм къи-
нэмыщIа) иджыри щы къызыхеутIыпщыкI, 
дэтхэнэри (зыр адрейм елъытауэ) къеблэкIа 
и уэрдыхъум деж градуси 120-кIэ щызэпэ-
щIэхауэ. Ахэри зищIысыр зэхэгъэкIыным ас-
трофизикхэм ауи гъунэ иджыри иралъа-
къым.

КъимыдэкIи (алъандэрэ зи гугъу тщIам 
къыпызыщэу), Интернетым канал щхьэхуэ 
къыщызэIузыха «уахэхутэхэм» ящыщ гуэр-
хэм къызэралъытэмкIэ, куэдыр гупсысэгъуэ 
хэзыдза хьэршырыкIуэм, ди планетэр я зэ-
хуаку дэту, Дыгъэм зыкъыщыхуишиям (щIы-
шылэм и 22 - 26-хэм), псоми ди псэупIэ ЩIы 
Хъурейр зэрыщыту сканерым щIигъэкIам 
хуэдэу, сурэт къызэрымыкIуэхэри къыттри-
хащ, хэплъэжа иужькIэ къызэригъэсэ бэ-
пыжыным е нэхъ зэIухауэ зэрызыкъытпи-
щIэным зыхуигъэпсу. 

Уеблэмэ, ар дэнэ къэна, ищхьэкIэ зи гугъу 
тщIахэм зэрыжаIэмкIэ, пкъыгъуэ абрагъуэм 
пэщIэдзэ щIыкIэу дэ къытхуэгъэза «хъыба-
регъащIи» къызыхиутIыпщыкIащ, частота 
зэмылIэужьыгъуэхэм ящыщу, Шуман и ре-
зонансри къэзыубыдыф радиостанцхэу 
 Урысейм (Томск къалэ), Италием, Австра-
лием, США-м, Японием щыIэхэм къаIэ ры-
хьам ятетщIыхьмэ. ЗэрагъэхъыбарымкIи, а 
Iуэхугъуэр (частота къызэрымыкIуэхэр къы-
зыхиутIыпщыкIыныр) сыхьэти 140-кIэ екIуэ-
кIащ. 

Дэнэ, атIэ, мы зэманым здэщыIэр уафэм 
кIэлъыплъ цIыху къызэрыгуэкIхэм ямыза-
къуэу, щIэныгъэлIхэм ящыщ гуэрхэри бэ-
лыхьышхуэ хэзыдза 3I/ATLAS пкъыгъуэ абра-
гъуэр? 

Урысейм ЩIэныгъэхэмкIэ и академием 
Дыгъэм къыщекIуэкIхэм телажьэ астроно-
миемрэ Гелиофизикэ унэтIыныгъэм епха 
Iэмэпсымэхэр ухуэнымкIэ и къудамэхэм 
щылажьэхэм зэрыжаIэмкIэ, 3I/ATLAS ва-
гъуэкIэху пкъыгъуэ абрагъуэм и лъэужьым 
мы зэманым щылъыхъуапхъэр ЩIы Хъу-
реймрэ Юпитерымрэ я зэхуаку дэлъ гъуэгуа-
нэрщ. Иужьрейм и къэухьым ар, къызэраб-
жамкIэ, гъунэгъубзэ щыхуэхъунур гъатхэпэм 
и 16 - 17-хэм дежщ. ИкIи мыр, вагъуэкIэхур, 
Юпитерым а далэм зэрыбгъэдыхьэр, щIэны-
гъэлIхэм къызэралъытэмкIэ, зи хъыбарыр 
яхуэмыух и хуэмэбжьымэ нэхъ къэзыгъэу-
Iэбжьхэм ящыщ зыщ. Сыту жытIэмэ, хьэр-
шым апхуэдэ зэIущIэкIэ узыщрихьэлIэнкIэ 
хъунур вагъуэкIэхухэм къагъэхъу псоми я 
проценти 2-м хуэзэм хуэдизщ. 

КЪУМАХУЭ  Аслъэн.

Зыми емыщхь
вагъуэкIэху

Къэбэрдей Адыгэ Хасэм и 
тхьэмадэм и къуэдзэ Хъыжь-
рокъуэ Азэмэт «Адыгэ пса-
лъэм» къигъэхьа тхыгъэр 
 теухуащ и егъэджакIуэм.

«ДЭТХЭНЭ зы цIыхуми иIэу 
къыщIэкIынщ гуапэу игу 
 къина егъэджакIуэ. Ап хуэ-
дэхэр гъащIэм и унэтIакIуэ 
пхуохъури, уи дуней еплъы-
кIэми нэхъ куууэ зрагъэужь. 
Сабий гукъэкIыж дахэхэр 
 хузиIэщ Бахъсэн къалэм дэт, 
КIуэкIуэ Валерэ и цIэр зезы-
хьэ курыт школ №8-м уры-
сыбзэмрэ литературэмкIэ и 
егъэджакIуэ Къаныкъуэхэ я 
нысэ, Тишкэхэ япхъу Зем-
фирэ.

Нобэ хуэдэу сощIэж етхуа -
нэ классым сыщыкIуа ма -
хуэр. Дерсыр дыщиIэну пэ-
шым дыщIэсу къыщIыхьащ  
зи нэгум гуапагъэр кърих 
бзылъхугъэ гуакIуэр. Арат 
адэкIэ класс унафэщIуи ди-
Iэнур. Ебланэ классыр къэ-
зухыхукIэ а еджапIэм сыщIэ-
сати, Земфирэ и псалъэ жа-
гъуэ, зыгуэрым хуэгъэзауэ, 
жиIэу зэхэсхакъым, ар сы тым 
дежи щабэт, и нэIэм щIэт 
 дэтхэнэми и Iуэхум зыщигъэ-
гъуазэрэ сыт и лъэныкъуэкIи 
диIыгъыу апхуэдэт. Си щхьэр 
къэсщтэнщи, анэм хуэдэу 
къысщхьэщытауэщ къызэ-
рыслъытэр, ебланэ классыр 
къэзухыху, абы и нэIэм сы щIэ-
тати (адэкIэ си еджэным Мос-
ква щыпысщауэ щытащ), и 
чэнджэщ-ущиехэмкIэ Iуэху-
фIхэм сыхуиунэтIащ, гъэсэ-
ныгъэм и мыхьэнэр, щIэны-
гъэм и къарур къызгуригъэ-

Анэ 

Япэ сабийуэ уамыгъэфIа,
ЩIалэ нэхъыщIэу къыпщымысхьа,
Уэ уи гудзакъэмрэ гумызагъагъэмрэ
Гущэм ухэлъу къыбдалъэгъуат!?

Пасэу зи анэр зыфIэкIуэдауэ,
Гугъуехьым хэту къэхъуа бзылъхугъэм
ДэIэпыкъуэгъуу нэхъ укъищта!?
Уи гумащIагъэр ебгъэлъэгъуа?!

Уэ уи Iуэху щIэкIэм, уи зэхэщIыкIым
И псэм тыншыгъуэ ирагъэгъуэту,
Уи Iэрыхуагъэми щыгуфIыкIыу,
И махуэ хьэлъэхэм убгъурыта!?

Уи сабиигъуэм къыздипха хьэлу,
Iуэхум псом япэу нэсыр уэра!?
Хьэмэрэ хьэл-щэну уи лъым ар хэту 
ЖыпIэрэ уигукIэ: «Хэт, сэрмырамэ?».

*   *   * 
Уи жагъуэ зыщIыфар хэт, си бзэ дахэ? 
Хэт къыпхуэмейуэ уэ къыбжезыIар? 
Уэ ущыхьэщIэкъым, ущыхэгъэрейщ

мы лъахэм,
Си адыгэбзэ, уи псэм хэт къеIар?

Iуащ. Ноби Земфирэ теухуа 
псалъэ гуапэ куэд зэхыдох. А 
бзылъхугъэм и хьэл зэпIэ-
зэрытым, и Iуэху бгъэ ды хьэ-
кIэм зэрызимыхъуэжам и щы-
хьэтщ иджыпсту иригъа джэ-
хэми и гъэсэну щытахэми и 
цIэр фIыкIэ къызэрыраIуэр. 
Жылагъуэм щиIэ пщIэр Зем-
фирэ къилэжьащ и хьэл-щэн 
зэтетымкIэ, и хабзэ-нэмысым-
кIэ, и щIэныгъэкIэ, и Iущагъ-
кIэ, зыпэрыт Iуэхум зэры хуэ Iэ-
зэмкIэ.

Си егъэджакIуэм сохъуэхъу 
узыншэу, бэIутIэIуншэу, гу-
фIэ гъуэ и куэду, и IэщIагъэм и 
хъер илъагъуу иджыри илъэс 
куэдкIэ и IэнатIэм пэрытыну!»

Зыгъэхьэзырар
ЩХЬЭЩЭМЫЩI  Изэщ.

КъБР-м и цIыхубэ артист, уэрэджыIакIуэ 
цIэрыIуэ Къуныжь Хьэждал къызэралъ-
хурэ илъэс 95-рэ ири къуащ. 

КЪУНЫЖЬ Хьэждал Шэджэм щIыналъэм 
хыхьэ Нартан къуажэм 1931 гъэм къыщалъ-
хуащ. Хэку зауэшхуэм щыгъуэ ар комбайнё -
ру лэжьащ, щIалэ цIыкIур а IэщIагъэм фIыуэ 
зэрыхэзэгъар и ныбжьэгъухэмрэ и къуэш-
хэмрэ ягъэщIагъуэу. ЖыпIэнурамэ, лэжьы-
гъэм щыпэрыхьам, ар иджыри комбайным 
къыдэщыртэкъым. Хэт ищIэрэ, и макъыр 
утIыпщауэ уэрэд жиIэурэ лажьэу къыщIэ -
кIынт. Дауэ хъуами, и къуажэгъухэр щы-
гъуазэт абы макъ зэриIэм. 

«Кабардинка» къэрал ансамблым концерт 
итыну Нартан къуажэм кIуауэ, Хьэждал и 
ныбжьэгъухэм къытрагъэхьат концертым и 
кIэухым езыми уэрэд жиIэну. Iэгуауэ макъыр 
нэхъ кIащхъэ хъуа нэужь, ансамблым и 
унафэщIыр колхоз комбайнёрым бгъэ ды-
хьэщ, сэлам ирихри, ансамблым и хорым хы-
хьэну иригъэблэгъащ. Гупыр къэфакIуэрэ 
уэрэджыIакIуэу щагуэшым, Хьэждал илъэс 
куэдкIэ хэтащ республикэм и Телевиденэмрэ 
радиомрэ я къэрал комитетым и хорым. 
Къэрэшей-Шэрджэс автоном областым и 
эстраднэ бригадэм и художественнэ уна-
фэщIу 1984 - 1988 гъэхэм щытащ ар. 1988 
гъэм а къалэн дыдэр щигъэзэщIащ Ады-
гейм. 

Пасэрей цIыхубэ уэрэдыжьхэр, IуэрыIуатэм 
щыщ пшы налъэхэр, гъыбзэхэр, классикэ, 
 гушыIэ уэрэдхэр Къуныжь Хьэждал дахащэу 
жиIэрт. Адыгэ щIэнгъуазэмкIэ центрым и 
«Шабзэ» ансамблым и художественнэ уна-
фэщIу 1990 гъэм щыщIэдзауэ лэжьащ. 

Илъэс 40-м щIигъукIэ сценэм ита Хьэждал 
цIыхубэм фIыуэ ялъэгъуат. Зыми емыщхь 
абы и макъ гуакIуэр лъэпкъ щэнхабзэм 
 къыгуэхыпIэ имыIэу  епхат. 1992 гъэм Къу-
ныжь Хьэждал «КъБР-м и цIыхубэ артист» 
щIыхьыцIэр къыфIащащ. Абы къы хуагъэ фэ-

КъБР-м щIалэгъуалэм я 
IуэхухэмкIэ и министр Лу 
Азэмэтрэ Шэрэдж районым 
и администрацэм и Iэтащхьэ 
Кульбаев Аланрэ щIына-
лъэм ис ныбжьыщIэ жы-
джэрхэм яхуэзащ. Ахэр теп-
сэлъыхьащ нэгъабэ ящIа 
лэжьыгъэхэм, абыхэм къа-
рикIуахэм, иджыпсту зиужь 
ит къалэнхэм, дяпэкIэ я му-
радхэм. 

ГУХЭХЪУЭЩ мы районым  
и щIалэгъуалэм зыужьыны-
гъэфI зэраIэр: щIалэхэмрэ 
пщащэхэмрэ жыджэру хэтщ        
я муниципалитетымрэ рес-
публикэмрэ я жылагъуэ гъа-
щIэм, проект куэд ягъэза-
щIэ, ныбжьыщIэхэр спорт, 
твор ческэ Iуэхухэм дра-
гъэхьэх. Лъэпкъ проект-
хэмрэ КъБР-м и Iэтащхьэ 
КIуэкIуэ Казбекрэ я фIы-
гъэкIэ районхэм щIалэгъуа-
лэ зэхуэсыпIэ куэд къы-
щыунэхуащ - еджапIэхэр, 
щэн хабзэмкIэ унэхэр, спорт 
комплексхэр, библиотекэхэр, 

Гупсысэ  гъэщIэгъуэнхэр  къыхалъхьэ

щIалэгъуалэ центрхэр, нэ-
гъуэщIхэри. 

ЗэIущIэм щIалэхэм жы-
джэру упщIэхэр щратащ къу-

лыкъущIэхэм икIи гупсысэ 
гъэщIэгъуэнхэр къыщыхалъ-
хьащ. Ахэр теухуат ди турист 
щIыпIэхэм къэжы хьыпIэхэр 

къыщызэгъэпэщыным, зэ-
ныбжьэгъугъэм и форум ин 
егъэкIуэкIыным, лъэпкъ хаб -
зэ лъапIэныгъэхэр хъумэ -

ным, Хэкур фIыуэ лъагъу -
ным, зэныбжьэгъугъэм, зэ-
гурыIуэныгъэм тетыным. 

Зэхуэс нэужьым минист-
рымрэ район Iэтащхьэмрэ 
зрагъэлъэгъуащ творческэ 
гуп хэм, спорт секцэхэм ще-
кIуэкI лэжьыгъэр, тренерхэм, 
художественнэ унафэщIхэм, 
гъэсэн цIыкIухэм епсэлъащ. 

Лу Азэмэт щIыпIэ къэфа -
кIуэ гупыр ЩIалэгъуалэм я 
махуэр щагъэлъэпIэну дауэ-
дапщэхэм иригъэблэгъащ, 
бэнэкIэ хуитымкIэ секцэм 
щыщ щIалэхэр илъэс къэс 
екIуэкI «ЛIыхъужьхэм я лигэ» 
зэпеуэм хэтыну чэнджэщ 
 яритащ. Аруан районым и 
 щапхъэм тету, щIыпIэ щIалэ-
гъуалэ центрым щыIэхэм 
ягурыIуащ волейбол лигэ 
 ирагъэжьэну. Абы, шэч хэ-
мылъу, щIалэхэм физическэ 
щэнхабзэмрэ Iэпкълъэп къым 
зегъэукъуэдиинымкIэ яIэ зэ-
фIэкIхэм хигъэхъуэнущ. 

Махуэм и кIэухым Екате-
риноградскэ станицэм щыщ 
щIалэгъуалэр кърагъэбла-
гъэри, волейбол зэдэджэ-
гуащ, зэныбжьэгъугъэм и нэ-
щэнэу.

ШЭРIУЖЬ  Даянэ. 

Зи макъыр цIыхубэм
къадэгъуэгурыкIуа

щащ нэгъуэщI къэрал да мыгъэхэри.                              
СССР-м и Совет Нэхъыщхьэм и Президиу-
мым и УнафэкIэ, Къэбэрдейр  Урысейм зэры-
гухьэрэ илъэс 400 щрикъум ирихьэлIэу, ди 
республикэм и лэжьакIуэ пажэхэм орден-
хэмрэ медалхэмрэ иратат. Абы щыгъуэ ягъэ-
лъэпIахэм ящыщт «За  трудовое отличие» 
 медалыр зыхуагъэфэща Къуныжь Хьэжда-
ли.

КъардэнгъущI Зырамыкурэ Къуныжь 
Хьэждалрэ илъэс куэдкIэ зэдэлэжьащ икIи 
адыгэ цIыхубэ уэрэдхэмрэ лъэпкъ макъамэ 
щэнхабзэмрэ хъумэным, ахэр гъэбэгъуэным 
хэлъхьэныгъэшхуэ хуащIащ. Зырамыку Кав-
каз псом щызэхуихьэсыжа уэрэдхэм ящыщ 
куэд Хьэждал гум дыхьэу игъэзэщIащ. 

Макъамэм щиIэ зэфIэкIхэр къалъыта, 
пщIэ зиIэу къекIуэкIа, зи лъэпкъыр фIыуэ 
зылъагъу Къуныжь Хьэждал и ныбжьыр 
илъэс 69-м иту, 2000 гъэм шыщхьэуIум и 10-м 
дунейм ехыжащ, ауэ и цIэр ноби 
 ящыгъупщэркъым. Хьэждал хуэдэ цIыхухэр 
лъэпкъым къыщIэхъуэху, адыгэм ди бзэр, 
щэнхабзэр, хабзэр хъума хъунущ.

ТЕКIУЖЬ  Заретэ. 

Адыгэбзэр фIыуэ зы-
лъагъу, лъэпкъ гудзакъэ 
зиIэ, цIыхум хэлъ хьэл-щэн 
нэхъыфIхэр зылъытэ адыгэ 
щIалэщ Умар Анзор. Тэрч 
щIыналъэм хыхьэ Курп 
Ипщэ къуажэм 1991 гъэм 
 дыгъэгъазэм и 4-м къы-
щалъхуащ ар. И IэщIагъэкIэ 
юристщ, лъахэхутэщ. Абы 
къулыкъу щещIэ Украинэм 
щекIуэкI дзэ Iуэху хэхам. 
 Хэкур къэджати, къулыкъум 
пэрыуващ. Умар Анзор гъа-
щIэм, Хэкум, адыгэбзэм, 
лъэпкъ щэнхабзэм ятеухуа             
и гупсысэхэр куущ. Ар къы-
хощ ди псалъэмакъ кIэ-
щIым. 

- Лъахэм, укъыщыхъуа 
 къуажэм упызыщIэ гупсы-
сэхэр…

- Сыкъыщалъхуащ зи щIы-
уэпсыр телъыджэ, тхыдэ къу-
лей зиIэ щIыналъэм. Щэн-
хабзэ дахэм, лъэпкъ хаб-
зэхэм, щIыуэпс гъуэзэджэм 
сапсыхьащ, жысIэмэ, сы-
щыуэнукъым. Сызэры цIыкIу-
рэ сыщIэдэIуащ ди адэжь хэм 
ятеухуа хъыбархэм, ди япэ 
итахэр зытета хабзэхэм, ягъэ-
вахэм, яхузэфIэкIахэм теу-
хуауэ нэхъыжьхэм жаIэжа -

Бзэм  и  IэфIым  къару  къыхех
хэм. АпщIондэхункIи си гур 
 нэхъри пабгъэрт си лъэп -
къым и фIыгъуи и гуауи зы-
щызгъэгъуэзэну. Къызгуры-
Iуащ ди лъэпкъым и тхыдэр 
зэзгъэщIэн къудей мыхъуу, 
Хэкум папщIэ сэбэп зыпылъ 
Iуэху злэжьыну сызэрыхуейр. 

- Сэбэп ухъуну узэрыхуейм 
и Iэужь IэщIагъэу къыхэп-
хар? 

- Къэбэрдей-Балъкъэр уни-
верситетым юрист IэщIагъэр 
щызэзгъэгъуэтащ. Жылагъуэ 
Iуэхухэм, псэукIэм уи гупсысэ 
хэплъэ хьэну, цIыхухэм уакъы-
щхьэ щыжыну, пэжым и те-
лъхьэ ухъуну Iэмал къует а 
IэщIагъэм. ЕджапIэ нэхъыщ-
хьэр къэзухри, юристу лэ -
жьэн щIэздзащ. Тхыдэри 
сфIэ гъэщIэгъуэнти, хабзэуб-
зыху Iуэху хэмрэ тхыдэмрэ зэ-
ры зэпыщIар зджыным сыди-
хьэхащ. 

- Анэдэлъыхубзэр гурэ 
псэ кIэ зэрызыхэпщIэри со-
лъагъу…

- Сыт щыгъуи зыхызощIэ 
анэ дэлъхубзэм къуэпс бы-
дэкIэ сызэрыпыщIар. Бзэр           
ауэ дызэрызэпсалъэ къудей-
къым, ар ди щэнхабзэм и 
 къигъэхъуапIэ къулейщ. Бзэр 
псалъэрэ макъыу зэхэт къу-

дейуэ къэплъытэмэ, ущыуэ-
нущ. Ар лъэпкъым и шы-
фэлIыфэщ, и хабзэ-нэмысщ, 
и зыIыгъыкIэщ, и псэукIэщ 
икIи и тхыдэ гъуэгуанэр къэ-
зыпщытэжщ. Анэдэлъхубзэр 
хъумэныр - ар ди нэхъыжь-
хэмрэ ди тхыдэмрэ пщIэрэ 
щIыхьрэ хуэщIын къудей-
къым. КуэдкIэ нэхъыбэщ абы 
и мыхьэнэр. Ар адыгэ щIэб -
лэм и гъуэгущ, и зыужьыны-
гъэщ, и гъащIэщ. Сэ сро-
гушхуэ адыгэбзэкIэ сызэры-
псалъэм, лъэпкъ дахэм 
сыщыщу дунейм сыкъы-
зэрытехъуам. Адыгэбзэм псэ 
хэтщ, абы и лъабжьэр 
акъылщ, и къигъэхъуапIэр 
уэрщ, и IукIэр лъэщщ. Бзэр 
пIурылъыныр мащIэщ, абы и 
IэфIыр щIэблэм зыхегъэщIэн 
хуейщ. Дуней абрагъуэ зэ-
рыхьзэрийм и архъуанэм 
 ирихьэу ар кIуэдыжынкIэ 
 шынагъуэ щыIэ щыхъуа мы 
зэманым, ди щIэблэм а хъу-
гъуэфIыгъуэр зыхедмыгъа-
щIэмэ, кърикIуэнкIэ хъунур 
дызыхуэмейщ.

- ГъащIэр - ар….
- Си гъащIэр зэпымыууэ зы-

щызгъэунэхужщ, жэуап къы-
щыс лъыхъуэщ, мурадхэр 
щыз гъэувщ. ГъащIэр езыр 

жьыIурыхьэгъуи уизымыгъа-
хуэщ, зэпымыууэ узыгъэу-
нэхущ. Ар къызэрызгурыIуэр 
сэбэп къысхуохъу сыпсэу-
нымкIи, сылэжьэнымкIи, си 
IэщIагъэм хэсщIыкIынымкIи. 

ЩIалэм и дуней тетыкIэм, и 
IэщIагъэм, и гупсысэкIэм ды-
щIыгъужыпхъэщ мы хьэнэ-
шхуэ зиIэ зы Iуэхуи - абы 
адыгэ бзэкIэ усэ етх. Адыгэ-
бзэм и къарумрэ усыгъэм и 
 Iэмалымрэ зэрызэригъэкIум 
и щапхъэу, Анзор и усэ зыб-
жанэ тыдодзэ. 

ГУГЪУЭТ  Заремэ. 

2025 гъэм Къэбэрдей-
Балъкъэрым социальнэ 
зэгурыIуэныгъэу 570-рэ 
щы зэращIылIащ, псори 
зэ хэту сом мелуан 98-рэ 
хуэзэу. Зэ тыгъуэу ят ахъ-
шэ дэIэпыкъуныгъэр сом 
мин 18-м къыщыщIэдзауэ 
сом мин 350-м ноблагъэ 
икIи абы и куэдагъыр зэ-
лъытар ар къызэрагъэ сэ-
бэпыну щIыкIэрщ.

Ди республикэм щIэуп щIэ 
нэхъыбэ щызиIэ унэ-
тIыныгъэхэм хыхьэр лэжьа-
пIэ къэлъыхъуэнымрэ уней 
IуэхущIапIэ къызэIу хыным-
рэщ. Псалъэм къыдэкIуэу, 
социальнэ зэгурыIуэныгъэ-
хэм я фIыгъэкIэ унагъуэ 
279-м я щхьэр зэрагъэп-
сэужын IэнатIэхэр къызэра-
гъэпэщащ нэгъабэ.

Фигу къэдгъэкIыжынщи, 
социальнэ зэгурыIуэны -
гъэр - ар щIыналъэм ЦIыху-
хэм социальнэ и лъэны-
къуэкIэ къащхьэщыжыным-
кIэ и къулыкъухэмрэ зи хэ-
хъуэр цIыхур псэун папщIэ 
нэхъ мащIэ дыдэу иIэн 
 хуейм нэмысхэмрэ зэра-
щIы лIэ хабзэ зэгурыIуэны-
гъэщ. 

Къэрал дэIэпыкъуныгъэр 
ират «Унагъуэ» лъэпкъ пэ-
хуэ щIэм ипкъ иткIэ.

ЩЭУЕЙ  Былэ.

ЩIэупщIэ  зиIэхэщ

КъытекI бжэщхьэIум, убыдыж
уи жьантIэр,

Уэ жьантIэдэсу ущытынырщ пэжыр.
ЩреIу уи макъыр уэ адыгэ пщIантIэм, 
Уи куэщIым щIэблэ дахэ щыгуфIэжу. 

Сыхуейщ сэ, си бзэ, уэ узигъусэну, 
Си гуауи си гуфIэгъуи пхуэсIуэтэну. 
Уи псалъэ пэжхэм сэ сригъуэзэну, 
Къызэпт гуфIэгъуэм лъагэу сиIэтыну. 

Уэ упсэунщ, зылI закъуэм уIурылъмэ, 
Зы адыгэлI нэхъ мыхъуми урипщIыхьмэ!
Анэдэлъхубзэр, сфIощI усхуэхъуу дамэ, 
Лъэпкъ щIэблэри зы жыгым и

къудамэу! 

Си адыгэбзэ, щIыб къыпхуэзыгъазэм
Сыхуэзэми, есхынкъым уи фIэхъус.
Къэхъунщ зэман, уи IэфIым

зыдагъазэу
Щагъэзэжын уи япэ макъым нэс.

Сэ си бзэ, адыгэбзэ, уэ угуащIэщ, 
Сыхуейщ узыхащIэну си лъэпкъ псом. 
Уэ, си бзэ дахэ, лъэпкъкIэ угумащIэщ, 
ИрегумащIэ уэркIи лъэпкъ бгъэпсэур! 

Удзышэ

КъызжиIащ удзышэ сыздишэну дадэ,
ЕтIысэх симыIэу зызгъэхьэзыращ.
ХуэсIуэтащ гуфIэгъуэр нанэу псэм

хуэзгъадэм,
«Сыхомыгъэжае», жысIэу селъэIуащ.

Шыри зэщIэсщIащ, губгъуэми
дыкIуащ.

И шэмэджыр дадэ сэ худэслъэжащ.
Удзыр дызэгъусэу шыгум

из къэтщIащ,
Хъыбарыжьыр куэду дадэ жиIэжащ.
Унэм дыкъэсыжри, си анэр

къыдэкIащ,
Ари сэркIэ пагэу, гуфIэу

къысIуплъащ…

СтекIуэтащ шхыIэныр,
ГуплIэм сыкъыщепкIэм,
Сухри губгъуэ кIуэныр,
Сыкъызэщыуащ.
Унэм сыкъыщIэплъри -

дадэ къэсыжат,
Сыщыгъупщэжауэ, шыр

щIитIыкIыжат.



№16 (24.922) 2026  ГЪЭМ  МАЗАЕМ  И  114

ТЕЛЕФОНХЭР:

редактор нэхъыщхьэм, секретарым - 42-56-19;  
унафэщI-редакторхэм 40-48-54, 40-06-33; жэуап зыхь 
 се кре тарым - 42-75-78;  секре тариатым - 42-22-66.

КЪУДАМЭХЭМ: политикэмкIэ, жылагъуэм рэ 
лъэпкъ IуэхухэмкIэ - 42-22-86; къуажэ гъа щIэм рэ 
эко номикэмкIэ - 42-57-59; щэнхаб зэм кIэ -  42-75-36; 
егъэ джэ ны гъэмрэ щIэ ныгъэмкIэ -  40-15-31; хъы-
барыщIэхэмрэ спор тымкIэ - 42-22-88,  42-22-89; хаб-
зэхъумэ IэнатIэхэм ядэлэжьэнымкIэ -  42-60-53;    
 кор ректорхэм - 42-22-66;  компьютер IэнатIэм -                    
42-26-41; сурэттеххэм -  42-63-64. 

КъыдэзыгъэкIхэмрэ редакцэмрэ
я хэщIапIэр: 360030,  КъБР,

Налшык къалэ, Лениным и уэрам, 5

Газетыр 2016 гъэм дыгъэгъазэм                    
и 19-м Печатым и хуитыныгъэр                

хъу мэнымкIэ Къэбэрдей-Балъкъэр 
щIы налъэ IуэхущIапIэм ятхащ

ПИ № ТУ07-00117-м щIэту.

12+
Индексыр П 5894
Тиражыр 1.245
Заказыр №235  

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

КомпьютеркIэ газетым и теп-
лъэр ящIащ Дол Маринэ, Мэл ба-
хъуэ Анжелэ.

Сурэтхэм елэ жьар Бицу Жан-
нэщ.

дэн Маритэ, Къумахуэ Аслъэн, 
 Нэ щIэпыджэ Замирэ, Чэ рим Ма-

Гъэлъэгъуэныгъэхэр

ТекIуэныгъэ инхэм я лIыхъужьхэр

ДыщогуфIыкI икIи дрогушхуэ

Гъуазджэм и зэфIэкIыр

Къалэным хуэпэжхэр

«ЩIэныгъэм и цIыхухэр»

КъБР-м и Лъэпкъ музейм 
ещанэу къыщызэрагъэпэ-
щащ «Гардарика Кавказа» 
арт-фестивалым хыхьэ гъэ-
лъэгъуэныгъэр. Иджырейр 
траухуащ Урысейм щыпсэу 
лъэпкъхэм я зэкъуэтыны-
гъэм. 

ЗЭРЫРАГЪАЖЬЭРЭ илъэ-
сих хъу мы Iуэхур ди щIына-
лъэм ещанэу щокIуэкI. Гъэ-
лъэгъуэныгъэм хагъэхьащ 
иджырей гъуазджэм и унэ-
тIыныгъэхэм (живопись, гра-
фикэ, скульптурэ, ятIэ гъэ-
жьа, декоративно-приклад-
ной  гъуазджэ) щыщ лэжьы-
гъэ 200-м щIигъу. Ахэр я 
Iэдакъэ къыщIэкIащ Москва, 
Санкт-Петербург, Сочэ, Став-
рополь, Красноярск, Уры-
сейм и нэгъуэщI къалэхэм 
щыщ художникхэм. «Гарда-
рика Кавказа» фестивалым 
егъэбыдэ лъэпкъхэм я щэн-
хаб зэ зэпыщIэныгъэхэр, гъу аз-
джэм и иджырей ехъулIэны-
гъэхэм ущегъэгъуазэ, зэ-
фIэкI зиIэу зи цIэ зэхамыха 

Къэбэрдей-Балъкъэрым СпортымкIэ и 
ми нистерствэм блыщхьэ кIуам щрагъэблэ-
гъащ Ярыгин Иван и Кубокыр къэхьыным 
хуэунэтIауэ Красноярск къалэм щекIуэкIа 
зэ хьэзэхуэм къыщыхэжаныкIа, килограмм 
74-рэ зи хьэлъагъхэм я деж нэхъапэм 
къэмы хъуауэ япэ увыпIищыр щызыубыда 
БищIо Тимур, ЗэкIуий Анзор, Шэрий Инал-
бэч (сурэтым) сы мэрэ я тренерхэмрэ. Ахэр 
яIущIащ республикэм и журналистхэм икIи 
абыхэм я упщIэхэм жэ уап хэр иратащ, зэхьэ-
зэ хуэм тепсэ лъы хьащ. 

ЗЭIУЩIЭР къыщызэIуихым, КъБР-м спор-
тымкIэ и министр Хьэсанэ Ислъам жиIащ ди 
щIалэхэм я ехъулIэныгъэм икъукIэ зэрыщыгу-
фIыкIар икIи зэрыригушхуэр, гуапэуи хьэ щIэ-
хэм ехъуэхъуащ.

«БэнэкIэ хуитым дихьэххэм ящIэ Ярыгин 
Иван и Кубокыр къэпхьыным дапхуэдиз пщIэ-
рэ щIыхьрэ пылъми. Абы щытекIуахэм Iэмал 
ягъуэт Европэм и чемпионатым хэтыну. Ди 
спортсменхэм ехъулIэныгъэфI дыдэхэр щы-
зыIэрагъэхьащ Красноярск къалэм, уеблэмэ 
нэхъ пщIэ зыпылъ, зэныкъуэкъур щынэхъыбэ, 
килограмм 74-рэ зи хьэлъагъ гупым. Псоми 
гуапэу сынывохъуэхъу ди щалэхэм къагъэлъэ-
гъуа зэфIэкI лъагэхэмкIэ», - жиIащ минист-
рым. 

Ди бэнакIуэхэм я тренер ЗэкIуий Арсен 
тфIэ хьэлэмэту деупщIат, финалым щызэхуэ-
за ди щIалитIым – БищIо Тимуррэ ЗэкIуий Ан-
зор рэ –  яжриIа псалъэхэмрэ езы зэ Iу щIэр 
къызэрыщыхъуамрэ зэдгъэщIэну. Абы и жэ-
уапыр мыращ:

«Сэ щIалитIри си гъэсэнщ, абы къыхэкIыуи, 
я Iуэхум сыхэIэбакъым, зыми сыкъыщхьэщы-
жа къым, лейуэ зыри тезгъэгушхуакъым. Абы-
хэм я зэIущIэм кIэлъыплъар, чэнджэщхэр 
езы тар езыхэм я ныбжьэгъухэрщ. ЩIалитIми 
ящIэн хуейр ящIэж, япэу зэхуэзэу аракъым – 
утыкум ихьэхэри, иджыри зэ зэбэнащ». 

КIэух зэхьэзэхуэм икIын ипэ къихуэу ЗэкIуий 
Анзор къыпэщIэтащ Олимп джэгухэм я чем-
пион, бэнакIуэ цIэрыIуэ Сидаков Заурбэч. Ди 
гуапэ зэрыхъущи, ди щIалэм ар къихьащ. А 
зэхьэзэхуэр зэрекIуэкIамрэ абы иужькIэ осе-
тин щIалэм зэрыхагъэщIар къызэрыщыхъуам-
рэ тедгъэпсэлъыхьыну ЗэкIуийм зыхуэдгъэза-
ти, къыджиIащ:

«Заурбэч щэнейрэ себэнащ. Иджырейми, 
сы зэрытекIуэным схущIэкъуащ икIи абы зы-
хуэзгъэхьэзыращ. Апхуэдэ бэнакIуэ лъэщыр 
хэбгъэщIэну икъукIэ гугъущ, ауэ зы Iэмал 
гуэркIэ къэзубыдын схузэфIэкIащ. А зэIущIэм 
щхьэкIэ ар згъэхьэзырат икIи, и кIэм деж, 
згъэзэщIэну къызэхъулIащ. Дэ зыщIэдгъасэр, 
утыку дыщIихьэр апхуэдэ спортсменхэм да-
текIуэн щхьэкIэщ.

ЗэIущIэ нэужьым къуэшым хуэдэу IэплIэ 
къыс хуищIащ Заурбэч. ЕтIуанэ махуэми хъар-
зынэу дызэпсэлъащ. ИкъукIэ щIалэфIщ, 
цIыху хъу нэс жыхуаIэхэм хуэдэщ ар. Сыт щы-
гъуи гуапэу дызэхущытщ». 

Финалыр БищIом зэрыфIихьам Сидаковым 
и зэран хэлърэ хэмылърэ, абы къару лей три-
гъэкIуэда жыхуэтIэу, зэдгъэщIэну дыщеуп-

щIам, Анзор жиIащ, а текIуэныгъэм уеблэ мэ 
къару лей къызэрыритар икIи зэрытригъэгуш-
хуар, ауэ Тимур нэхъ лъэщу къыщIэ кIащ а ма-
хуэм. 

КIэух зэхьэзэхуэм и адрей Iыхьэ ныкъуэм 
щызэхуэзат БищIомрэ Шэриймрэ икIи 
зэрытемыгъэкIуауэ, бжыгъэр 1:1-уэ, иухат ар. 
Ауэ, иужьрей баллыр Тимур къызэрихьам 
къы хэкIыу, текIуэныгъэр абы иратат. ЩIалэ-
хэм тIуми жаIащ лъэщу зэрызэпэщIэтар, зым 
адрейр къызэрыпимыкIуэтар, ауэ Iуэхур 
апхуэдэу хъуащ. 

ЩIалитIым я зэхьэзэхуэм теухуауэ тренер 
ЗэкIуий Арсен къыхигъэщащ бэнакIуэ лъэщ-
хэр, я IэзагъкIэ зэхуэдэу, щызэхуэзэм деж 
текIуэныгъэр къэпхьыну куэдкIэ зэрынэхъ гу-
гъур. Абдежым къарури, техникэри, акъылри 
псори зэхэплъхьэн хуей мэхъу, уи хьэрхуэрэ-
гъур щыбгъэуэн е и щыуагъэ IэщIэкIар къэб-
гъэсэбэпу ар къэбубыдын щхьэкIэ. ЗэфIэкI 
нэхъ мащIэ зиIэ спортсменхэм ущебэным 
дежщ зэIущIэм и бжыгъэр 10:0-хэм хуэдэу 
къыщыпхуэхьыр. 

Къэбэрдей-Балъкъэрым и бэнакIуищ те-
кIуэныгъэм и лъагапIэм и теувапIищми зы зэ-
пеуэм къриубыдэу зэрыдэкIуеяр къазэрыщы-
хъуамкIэ щIалэхэм дащеупщIам, БищIом 
жиIащ, абы фIэкIа а Iуэхум гъэщIэгъуэну нэ-
гъуэщI гуэри зэрыхэмылъыр, сыту жыпIэмэ, 
езы спортсменхэм я дежкIэ адрей текIуэны-
гъэхэм ар къащхьэщыкIыркъым. 

ЗэкIуий Арсен къыхигъэщащ Красноярск 
ежьэн ипэ къихуэу егъэджэныгъэ-зыгъэсэны-
гъэ зэхуэсу тIу зэрырагъэкIуэкIар, ерыщу абы 
зэ рызыхуагъэхьэзырар. Абы къыхэкIыуи, щIы-
пIэ министерствэм фIыщIэ хуищIащ сыт и 
лъэ ныкъуэкIи къазэрыдэIэпыкъум, лъэIухэр 
гулъытэншэ зэримыщIым папщIэ. 

Апхуэдэуи Арсен жиIащ УФ-м бэнэкIэ хуи-
тымкIэ пашэныгъэр къыщыхьыным хуэунэтIа-
уэ Владикавказ къалэм мыгувэу щекIуэкIыну 
зэхьэзэхуэм, зи ныбжьыр илъэс 21-м щIимы-
гъуахэр щызэпеуэнум, зэфIэкI зыбгъэдэлъ ди 
щIалэ зыбжанэ зэрыхэтынур. Тренерым къы-
хигъэщащ зэман кIэщIкIэ ахэри ди командэ 
нэхъыщхьэм къыхыхьэну, нобэ ягъэлъапIэхэм 
къакъуэувэну, уеблэмэ я зэфIэкIхэмкIэ ящ-
хьэщыкIыну зэращыгугъыр. 

Къызэхуэсахэр тепсэлъыхьащ бэнэкIэ хуи-
тым и Iуэхур республикэм зыщыIутым, абы 
зэрызиужь щIыкIэм икIи къыхагъэщащ фIы и 
лъэныкъуэкIэ зэрызытхъуэжым ди гъунэгъу 
шэ шэнхэм, дагъыстэнхэм, осетинхэм гу зэ-
рылъатар. 

«БэнэкIэ хуитымкIэ ди командэм иджыпсту 
зиIэтащ. ТхузэфIэкIри дызыхунэмысари до-
лъагъу, зэлэжьыпхъэхэри етхьэкIыркъым. 
КъБР-м  БэнэкIэ хуитымкIэ и федерацэр куэд 
щIа къым къызэрызэрагъэпэщыжрэ икIи, си 
гугъэщ, дызэгъусэу куэд тхузэфIэкIыну», - 
жиIащ министрым.

ЗэIущIэм и кIэухым КъБР-м СпортымкIэ и 
министерствэм къыбгъэдэкIыу Хьэсанэм 
фIы щIэ тхылъхэр яритащ ягъэлъэпIа спортс-
менхэм я тренерхэм. 

Сурэтри тхыгъэри
ХЬЭЩЫКЪУЕЙ Олег ейщ.

ЩIэныгъэм и махуэм ирихьэлIэу Ба-
хъсэн районым къыщызэIуахащ «ЩIэны-
гъэм и цIыхухэр» («Лица науки») сурэт гъэ-
лъэ гъуэ ныгъэр. Ар къызэригъэпэщащ 
щIы налъэм и тхыдэ-лъахэхутэ музейм. 
Райо ным щыщ щIэныгъэлIхэм траухуа зэ-
хыхьэм къекIуэ лIащ нэхъыжьхэри щIалэ-
гъуалэри.

ГЪЭЛЪЭ ГЪУЭНЫГЪЭМ щызэхуэхьэсащ 
щIэныгъэмкIэ доктору, кандидату цIыху 50-м 
я сурэтрэ я  гъащIэм теу хуа тхыгъэрэ. Егъэ-
джэныгъэм, медицинэм, космосым, матема-

тикэм, мик роэлектроникэм, нэгъуэщI куэдым 
хуэгъэпсащ щIэныгъэлIхэм я къэухьыр. 

ЩIэныгъэм и мыхьэнэр зэрыиныр нэхъри 
цIыхухэм зыхегъэщIэнымкIэ, щIалэгъуалэр а 
щапхъэм дегъэхьэхынымкIэ гъэлъэгъуэны-
гъэр сэбэп мэхъу. КъызэгъэпэщакIуэхэр 
псом хуэмыдэу щогуфIыкI щIэныгъэм теухуа 
гъэ лъэгъуэнгъэм щIалэгъуалэр куэду къы-
зэрекIуалIэм – ныбжьыщIэу 150-рэ щыIащ ар 
къыщызэIуаха махуэм. Гъэлъэгъуэныгъэр 
екIуэкIынущ мазаем и 12 пщIондэ. 

ГЪУЭТ Синэ. 

сурэтыщIхэм я лэжьыгъэхэм 
гулъытэ щыхуащI. Зи хъэтI, 
зи дуней еплъыкIэрэ гупсы-
сэкIэрэ зиIэж художникхэм я 
лэжьыгъэхэр щыболъагъу 
абы. СурэтыщI цIэрыIуэхэу 
Зэ хъуэхъу Валерэ, Ахъмэт 
Лиуан, Дэцырхъуей Рузанэ, 
Галимовэ Наилэ, Аккизов Ке-
рим, Зеленская Юлие, Галин-
ский Ярослав, Хьэщхъуэжь 
Динэ, Жылэ Къантемыр, 
Ван нах Михаил сымэ, нэ-
гъуэщI хэми я Iэдакъэ къы-
щIэкIахэри хамэ къэралхэм 
щыщ художникхэм я лэжьы-
гъэхэри щыIэщ мы гъэлъэ-
гъуэ ныгъэм. Художникхэм я 
лэжьыгъэхэм щIагъужащ я 
сурэтрэ я гуащIэм теухуа тхы-
гъэрэ. 

- «Гардарика Кавказа» Iуэ-
хур къыхэзылъхьахэм ди гуа-
пэу илъэсищ хъуауэ дадо-
лажьэ, - жиIащ КъБР-м и 
Лъэпкъ музейм и унафэщI 
Накуэ Феликс. – Выставкэм 
къы зэщIеубыдэ художник хэм 
ябгъэдэлъ Iэзагъэмрэ я зэ-
фIэкIымрэ. Ди музейм ар 

къыщызэзыгъэпэщахэм фI ы -
щIэ яхузощI. Гъэлъэ гъуэ ны-
гъэм къекIуалIэхэм папщIэ 
мастер-классхэр, зэIущIэхэр 
къызэрагъэпэщ. Мы Iуэху 
щхьэпэм иджыри къыпащэ-
ну, дяпэкIи зрагъэубгъуну 
ды щогугъ. 

КъБР-м и Лъэпкъ музейм и 
щIыхь тхылъхэр Накуэ Фе-
ликс яритащ фестивалым 
хэта хьэщIэхэм. Нэгъабэ 
Санкт-Петербург щекIуэкIа 
«Гардарика Кавказа» фести-
валым и щIыхь тхылъыр хуа-
гъэфэщащ сурэтыщIхэу Га-
линский Ярославрэ Тхьэгъэ-
зит Зарэрэ. 

КъБР-м и СурэтыщIхэм я 
зэгухьэныгъэм и унафэщI 
Къаныкъуэ Жаннэ и псалъэм 
къыхигъэщащ мы выставкэр 
бгъэIэпхъуэ зэрыхъур, ар 
Урысеймрэ Кавказымрэ я 
къалэ куэдым зэрыщагъэ-
лъэгъуар, иджыри абы зра-
гъэубгъуну, Iуэхур ефIэкIуэну 
зэригуапэр. Абы щIигъужащ 
Къэбэрдей-Балъкъэрым и 
су рэтыщIхэм я лэжьыгъэхэр 

мы Iуэхум зэрыхэзэгъар, 
абы хэм гъэлъэгъуэныгъэ 
къэс зы блын зэрыхухахар. 

- «Гардарика Кавказа» 
фес тивалыр зи жэрдэмхэм 
ар къыдэхъулIащ щIыналъэм 
и музейхэм я лэжьакIуэхэр 
къыд дэIэпыкъуати, - жиIащ 
Гъуазджэм и лэжьакIуэхэм я 
зэгухьэныгъэм и унафэщI, 
фестивалыр къызэзыгъэпэ-
ща, искусствовед, эксперт 
Ки рилловэ Риммэ. – Уры-
сейм и еджапIэ нэхъыщ-
хьэхэм щIэныгъэ щызэзы-
гъэгъуэта, къэралым и щIы-
налъэхэм щыщ художникхэр 
зэрызэхуэтшэсам мыхьэнэ-
шхуэ иIэщ. Фестивалым 
 къриубыдэу КъБР-м и Су-
рэтыщIхэм я зэгухьэныгъэм 
дызэрыдэлажьэм и фIы-
гъэкIэ, республикэм иджыри 
фIыуэ щамыцIыху сурэ тыщI-
хэм я цIэ зэрыIуар ехъулIэны-
гъэу къыдолъытэ. Дэ дыщо-
гугъ фестивалыр зыужьыны-
гъэм, зэкъуэтыныгъэм, ехъу-
лIэныгъэм я дамыгъэ хъуну!

- Выставкэм хэдгъэхьащ 

Къэбэрдей-Балъкъэрым и ху-
дожник 13-м я Iэдакъэ щIэкI-
хэр. Налшык и мызакъуэу, 
мы фестивалыр Май, Про-
хладнэ къалэхэми щокIуэ кI, - 
жиIащ гъэлъэгъуэныгъэр 
къызэзыгъэпэщахэм ящыщ 
Пинижаниновэ Еленэ. – Къы-
хэзгъэщыну сыхуейт: Санкт-
Петербург щыщ художник 
Костенкэ Пётр блэкIа лIэщIы-
гъуэм и кIэхэм Къэбэрдей -
Балъкъэрым къы зэ рыкIуауэ 
щытар икIи академик Зали-
ханов Михаил щып сэуа, зэра-
ухуэрэ илъэсищэ хъу абы и 
унэм зэрыщыIар, Залихано-
вым и сурэти зэ рищIар. 
 КъБР-м и Лъэпкъ му зейм а 
лэжьыгъэр си гуа пэу тыгъэ 
хузощI.

Гъэлъэгъуэныгъэм хагъэ-
хьа лэжьыгъэхэр гъэщIэ-
гъуэнщ икIи ахэр зи Iэдакъэ 
къыщIэкIа художникхэм я 
гъа щIэмрэ гуащIэмрэ зы-
щыбгъэгъуэзэнымкIэ Iэма-
лыфIщ. Мыри дэщIыдгъунщ: 
«Гардарика Кавказа» арт-
фестивалым хыхьэу лекцэ-
хэр, мастер-классхэр, пшыхь 
щIэщыгъуэхэр къызэ рагъэ-
пэщынущ.

ТЕКIУЖЬ Заретэ.
Сурэтхэр Къарей Элинэ 

трихащ. 

СурэтыщI гъуазджэмкIэ 
музейм, Ткаченкэ Андрей и 
цIэр зезыхьэм, гъэлъэ гъуэ-
ныгъэ гъэ щIэ гъуэн къы щы-
зэIуахащ, «Героям вели -         
ких побед посвящается» 
 фIащауэ. Абы утыку къыщ-
рахьа Iэдакъэ щIэкIхэр, 
 къанэ щымыIэу, езы Iуэху-
щIапIэм и гъэтIылъыгъэхэм 
ящыщщ. 

- ПСОМИ дощIэ «ЩыIэщ 
ап хуэдэ IэщIагъэ – Хэкур хъу-
мэн» псэлъафэр, ауэ щыIэщ 
абы нэхърэ мынэхъ мы-
хьэнэншэ IэщIагъэ – Хэкум и 
хъумакIуэхэм зауэм щызыха-
щIэ гужьеигъуэ псори гъуаз-
джэм и IэмалхэмкIэ ди деж 
къэхьэсыныр. ЦIыхубзхэми 
къалэн нэхъ мащIэ я пщэ 
къыдэхуэркъым зауэ зэма-
ным, анэщ, щхьэгъусэщ, 
шып хъущи, щIыбагъ быдэщ, 
- жиIащ зэIущIэр къыщызэ-
Iуихым КъБР-м щэнхабзэм-
кIэ и министр Къумахуэ Му-
хьэдин. – Мы гъэлъэгъуэны-
гъэр щхьэпэщ, зауэмрэ абы 
къихь гузэвэгъуэмрэ я дерс-
щи. Мамырыгъэ дыщремы-
щIэ зэи, сабийхэр кърехъу 
узыншэу, губзыгъэу, гужьеи-
гъуэр зи щIысыр ямыщIэу. 

Къэбэрдей-Балъкъэрым и 
Парламентым и депутат Бес-
паловэ Наталье къыхигъэ-
щащ ди тхыдэр цIыхуш хуэ-
хэмрэ текIуэныгъэ инхэмкIэ 
зэрыкъулейр, щIэблэщIэр хэ-
купсэу гъэсэнымкIэ нобэрей 
Iуэхум мыхьэнэшхуэ зэри-       
Iэр. Абы гъэлъэгъуэныгъэм 
 кърихьэлIахэр къыхуриджащ 
гъуа з джэ IэдакъэщIэкIхэм 
къыт хуаIуатэм фIыуэ егупсы-
сыну, Хэкур зыхъумэхэм я 
Iуэху дахэ хъуну зэригуапэри 
жиIащ. 

Гъэлъэгъуэныгъэм Iэма-
лыфI къует XVIII-XX лIэщIы-
гъуэхэм къриубыдэу Уры-
сейм и дзэ хабзэхэм зэрыза-
ужьам, ахэр щIэблэм зэIэпа-
хыурэ къызэрыгъуэгурыкIуам 
укIэлъыплъыну. А псор наIуэу 
уи нэгу къыщIагъэхьэ графи-

кэ, живопись, скульптурэ лэ-
жьыгъэхэм, декоративно-
прикладной гъуазджэм щыщ 
IэдакъэщIэкIхэм. Мыбдеж 
щып лъагъунущ текIуэ ны-
гъэш хуэхэмрэ Хэкур хъумэ-
нымрэ къыгуэхыпIэ имыIэу 
зи цIэхэр епха императорхэм-
рэ дзэзешэхэмрэ я сурэтхэм-
рэ скульптурэхэмрэ. Гъэлъэ-
гъуэныгъэм хэтщ зи статует-
кэхэмкIэ, лъэпкъ зэмы лIэу-
жьыгъуэхэм я гъащIэм щыщ 
Iыхьэхэр, шыхэр, шыуейхэр 
зи лъабжьэ и IэрыкIхэмкIэ 
цIэрыIуэ Лансере Евгений и 
скульптурэ телъыджэхэр. 

Фарфорым къыхэщIыкIа 
хьэпшыпхэри пэшыр зэра-
гъэщIэращIэ къудейтэкъым, 
атIэ цIыхум и зэIузэпэщы-
гъэр къэзыгъэлъагъуэ, зэма-
ным и «псэр», тхыдэ Iуэху-
гъуэхэр, щэнхабзэ зыужьыны-
гъэр зыгъэнаIуэ къару гуэрт. 

Гулъытэ хэха выставкэм 
щыхуащIащ Хэку зауэшхуэр 

зи щхьэкIэ зыгъэунэхуа, абы 
хэта сурэтыщIхэм я лэжьы-
гъэхэм. Апхуэдэхэщ Третья-
ков Николай, Ваннах Михаил, 
Крымшамхалов Хьэмзэт, 
Трындык Николай, Дурнев 

Александр сымэ. Абыхэм я 
лэжьыгъэхэр сурэт къудей-
къым, лIэщIыгъуэм и на-
пэкIуэцIыр зэIухауэ къэзы-
гъэлъагъуэщ: зэуапIэм ща-
щIа сурэтхэм, къэрэндащрэ 

фIамыщIкIэ къагъэщIа этюд-
хэм къагъэлъагъуэ псэ зэ-
пылъхьэпIэ-гъэунэхупIэмрэ 
лIыгъэмрэ.

Хахуагъэмрэ Хэкум и 
 хъумакIуэхэм хуащI фIыщIэ 
мыу хыжымрэ хыдолъагъуэ 
зауэ нэужь лэжьыгъэхэм. 
Абы хэм дыщеплъкIэ зыхы-
дощIэ гуапагъэ, а IэрыкIхэм-
кIэ щIэблэм хуахъумэ лIы-
хъужьхэм я теплъэмрэ абы-
хэм я хахуагъэмрэ. 

ТхакIуэ, журналист, тхылъ 
тедзапIэм и унафэщI Котля-
ровэ Марие игу къигъэкIы-
жащ иджыри ныбжьыщIэу 
япэ дыдэу мы музейм къы-
щыщIыхьам абы и гъэтIылъы-
гъэ къулейр игъэщIэгъуауэ 
зэрыщытар. «СурэтыщI 
гъуаз джэхэмкIэ музейм ща-
хъумэ лIэщIыгъуэ блэкIахэм 
щыгъуэ ящIа IэрыкI телъы-
джэхэр. Музейхэм, библио-
текэхэми ещхьу, щахъумэр 
блэкIаракъым, атIэ къэкIуэ-
нуращ, сыту жыпIэмэ абыхэм 
пщIэ хуэтщIмэщ лъэпкъым 
гъащIэ щиIэнур. Мыбы щы-
волъагъу Хэку зауэшхуэм 
зэдыхэта усакIуэ цIэрыIуэхэу 
КIыщокъуэ Алимрэ Кулиев 
Къайсынрэ я щIалэгъуэ су-
рэтхэр. Крымшамхалов 
Хьэм зэт и сурэтыр-щэ?! Iуэщ-
хьэмахуэ лъапэ сыщыкIуэкIэ, 
Гундэлэн и деж сыкъыщо-
увыIэри, абы и «Скорбящий 
горец» IэдакъэщIэкIым сыб-
гъэдохьэ. АпхуэдизкIэ гуп-
сысэ куэд къызэщIеубыдэ а 
скульптурэми, зэ Iэ дэзмы-
лъэу сыблэкIыфыркъым. 
Жы пIэнурамэ, мы гъэлъэ-
гъуэ ныгъэм хэлъ дэтхэнэ зы 
сурэтри гъащIэм и гимну 
«зэхыбох». Дунейм и даха-
гъэр къыфпкърыхьэу фи 
къэкIуэнум ар хэфхьэну сы-
хуейщ»…

Гъэлъэгъуэныгъэм еплъы-
ну хуейхэм апхуэдэ Iэмал 
фиIэщ гъатхэпэм и 22 пщIон-
дэ.

ИСТЭПАН Залинэ. 
Сурэтхэр Къарей Элинэ 

трихащ. 

Гъэлъэгъуэныгъэхэр

Налшык къалэ Щоджэн-
цIыкIум и цIэр зезыхьэ уэ-
рамым щыплъыр инспек-
торхэу Хьэмокъуэ Артуррэ 
Шыдакъ Астемыррэ (су-
рэтым) гу  лъатащ гъуэгуб-
гъум щыт, зыгуэр къы-
зэрыщыщIар къо зыгъащIэ 
макъыр къэ зы гъэIу авто-
машинэм. Аб ы щыбгъэ-
дыхьэм къащIащ транспор-
тым и уэздыгъэ хэм ящыщ 
зыр къызэ рымыблэр икIи 
рулым дэс пщащэр шына-
гъуэншэу адэ кIэ зэры мы-
кIуэфынур. Полицейхэм 
лампIыр псы н щIэу хуа-
хъуэжщ,  гъуэ гум пищэж 
зэрыхъунур жра Iэри, ира-
гъэжьэжащ. 

КЪЫКIЭЛЪЫКIУЭ махуэм 
хъыджэбзым КъБР-м щыIэ 
МВД-м къитхащ автоинспек-
торхэм фIыщIэ зэрахуи щIы р. 

«А пщыхьэщхьэр пшагъуэ 
Iувти, си зы уэздыгъэм фIэ-
кIа къэмыблэу сызекIуэныр 
шынагъуэщ жысIэри сы-
къэувыIащ. ДПС экипажыр 
гъунэгъуу щыIэти, къакIуэри 
къыздэIэпыкъуащ. Фи гуа-
пагъэм,  лэжьыгъэмрэ фы-
зэрыхуэпэжымрэ щытыкIэ 
гугъум къихутам фызэры дэ-
Iэ пыкъумрэ папщIэ фIыщIэ 
фхузощI!», - къыхигъэщащ 
абы. 

Зы махуэ ипэкIэ а экипаж 
дыдэр гъуэгу-транспорт 
къэ хъукъащIэм ираджат. 
ДТП-м хэхуахэм я зым и 
рулым дэс хъыджэбзыр гу-
жьеяти, полицейхэр абы дэ-
Iэ пыкъуащ зызэтриубы дэ-
жынымкIэ, Iэнкуныгъэр 
щхьэ щыкIынымкIэ, апщIон-
дэхуи езыхэм къэхъуар 
псын щIэу ятхащ. 

ИужькIэ пщащэм поли-
цэм и лэжьакIуэхэм ятеухуа 
фIыщIэ псалъэхэмкIэ зы-
хуигъэзащ КъБР-м щыIэ 
МВД-м. 

«Сэ япэу сыхэхуат гъуэгу-

транспорт къэхъукъащIэм, 
Iэнкун сыхъуати, сщIэнури 
къызгурыIуэртэкъым. Авто-
инспекторхэм щытыкIэ гу-
гъум сыкърашащ, зызгъэ-
хуэбэжыну я машинэм сра-
гъэтIысхьащ. Зыхуеину 
дэфтхэр ятха нэужь, лэжьа-
кIуэхэм чэнджэщ къызатащ 
адэкIэ сщIэн хуейхэм ехьэ-
лIауэ. Фыпсэу яжызоIэ, Къэ-
бэрдей-Балъкъэрым и по-
лицейхэм фи цIыхугъэм, фи 
гулъытэм папщIэ», - къыхи-
гъэщащ пщащэм.

УАРДЭ Жантинэ.

ФIыщIэ


